
    Een schoone historie van Urbaen,
  


  
    die onbekende sone vanden keyser Frederick Barberousse,

  


  
    die door die loosheyt van sekere Florentijnen vercreech die dochter vanden soudaen,
  


  
    


    
      metter hystorien van Jan Bocace niet min avontuerlijck dan ghenoechlijck,
    


    
      onlancx ghetranslateert uut den Franchoyse int Neder-Duytsch.
    


    
      

    


    
      Gheprint t’Hantwerpen op die Camerpoort brugghe,
    


    
      Inden schilt van Artoys
    


    
      by die weduwe van Jacob van Liesveldt.
    


    
      [AD 1588]
    

  


  [Approbatie]


  
    

  


  
    Dese Historie van Urbaen,
  


  
    die onbekende sone vanden keyser Frederick Barberousse, metter historien van Jan Bocace etc. is ghevisiteert ende gheapprobeert by den edelen heere meester Jan Goossens. Ende is vander keyserlijcker majesteyt toeghelaten  ende gheconsenteert te moghen printen ende vercoopen over alle sijn landen van herwaerts over, sonder daer mede teghen sijne majesteyt yet te misbruycken.
  


  
    

  


  
    Ghegheven te Bruessel, den tweeden dach septembris.</>

    
      Anno .MCCCCCLIJ.
    


    
      [A.D. 1552]
    


    
      

    


    
      Onderteekent P. de Lens.
    


    
       
    

  


  [Argument]


  
    

  


  
    Argument
  


  
    ende verclaringe vande teghenwoordige historie, beweecht tot die ghene die van de nimphen die gheluckichste is gheacht, by eene die door ernstelijcke soeticheyt ghetoenaemt, gheeft haer groetenisse ende eewich duerende liefde.
  


  
    

  


  
    Het en gheschiede niet, och sonderlinge toevlucht van die gratie ende van die duecht, dat onder also veel herten begheerende te vermaken uwen enghelijcken gheest, ick ledich ende ondancbaer blijven soude van die nauwe goetwillicheyt die wy van langhen tijt ghehadt hebben. Dus om alle spot te schouwen en heeft my niet goet ghedocht om u te gaen besoecken in dese joncfrouwelijcke quellinghe, daermen u seyt in te sine, sonder u te brenghen weerdighe offerhande, weerdich van alsulcke suyverheyt als ghy sijt. Om dies wille sal u ghelieven dit boecxken in dancke te nemen, ghetranslateert tot uwer gonsten uut dat ghemeyn Franchoys in Neder-Duytsch, het welcke ick u presentere met also goeder herten alst vander warachtigher liefden u toeghegheven is. Ende op dat ghy ganschelijcken in verstandenisse alle die historie moecht hebben, het argument van die selve is sulcx:
  


  
    

  


  
    Silvestre, een jonghe ende arme dochter, van Frederick Barberousse, die derde van dien naem keyser, onbekent bevrucht, baerde Urbaen, die welcke ghevoestert ende opghevoet is van eenen weert als zijn kint, ende door den raet van sommighe Florentinen vercreech met grooten list ende loosheyt die dochter vanden soudaen t’eender huysvrouwen ende wettelijcke bruyt. Daer na bedroghen van die Florentinen, na veel wandelbare ende medelijdelijcke fortuynen quam te Roomen, waer by den keyser sinen voor sone bekent, leefde dat overblijfsel van sijn daghen met sijn huysvrouwe in groote glorie ende salicheyt. Der selver ghelijcken van die welcke God wil beweghen ende gheleyden u maechdelijck herte ende wel ghemanierde wesen.
  


  
    

  


  
    
      *     *
    


    
      *
    

  


  [Hoofdstuk 1]


  
    
      

    


    
      Hoe die keyser Frederick, rijdende ter jacht, na dat hi een everswijn ghedoot hadde, hi verdoolde in dat wout, in vueghen dat hem alle sijn lieden verloren ende waren bedwonghen sonder hem in die stadt van Roomen wederomme te keeren.
    


    
      [1]
    


    
      

    


    
      Inden tijt dat die hoochmoedighe Frederick Barberousse regneerde, keyser van Roomen, onder sijn heerlijcke ghenoechten ende tijt verdrijvinge de jacht van die wilde beesten in die dicke bosschen meer dan yet anders behaechde hem te volghen. Nu ghebuerdet dat hy eenen dach in sulcke ghenoechte seer vervreucht met sijn bekentste princen ende baenreheeren loopende door dat foreest, een wonderlijck gheborstelt ende schuymende everswijn, sonder van yemant vervolcht te sine, quam voorby lijden ende loopen voor den keyser, die welcke terstont als hy dat aenmercte, haestelijcken zijn peert stekende met sporen, dat sweert in die hant, vervolchde dat langhe, dat veel slaghen met sijn sweert ghevende. Dat everswijn wert soo moede met die dootlijcke slaghen ende steken diet hadde, dattet by den keyser int laetste doot viel. 
    


    
      Ende alree was die ure ghecomen dat den nacht gaf oorsake den loopende ende dolende sterren hen schijnsel ende claerheyt te toonen, dwelck hy door die groote ghenoechte van die beeste by hem overcomen ende ghevanghen, nauwelijcx gheen gade en sloech. Ende meynende nae die voetstappen van sijn peert wederomme den rechten wech te vinden, heeft door die dicte van dat bosch daer hy in ghereden was ende sijn voetstappen ghelaten, bekendt vanden rechten wech verdoolt te sine. Dies hy met luyder stemmen om van die sine ghehoort te sine begost te roepen, soo dat alle dat wout daer af druende. Ende die sine hem noch ghehoort noch ghemerct hebbende, meynende ende voornemende hem wederomme nae Roomen ghekeert te sine, een yeghelijck oft die meeste menichte te samen keerden wederomme. Ende hem niet weder ghevonden hebbende, sijn in groote verwonderinghe ende melancolije dien nacht gheweest van haren heere.
    


    
      Die welcke in dat bosch also verdoolt zijnde al vervult met swaermoedicheyt, sonder ophouden met groot gheroep verstercte zijn stemme, op zijn volck roepende. Ende int laetste bekennende dat hy te vergheefs arbeyde om dat hem niemant en antwoorde, blameerde hy sijn groote sotternije ende simpelheyt. Daer na begonst hi te dencken op die periculen van die wreede verhongherde beesten ende die coude ende scherpe winden vander nacht. Ende om van die niet beschadicht te sine dede als die meeste menichte van die schiplieden doen als om goede ende sekere haven te verspien, climmende op die masten van hen schepen, ende hy desghelijcken begoste hem te vernederen op een hooghe eycke te climmen. Als hi daer op ghesteghen was, begonst hy alomme te sien, ende by avontueren sach hy een gheynster viers daer by uut vlieghen, waer aen hy in hem selven dachte dat daer na by behoorde eenighe wooninghe te sine, waeromme hy haestelijcken vanden boom ghedaelt is. Ende ghelijc als van dat periculoos everswijn, waer af Meleager van dat hooft maeckte een eerlijck present ende ghifte tot die schoone Atalanta, dier selver ghelijcke dese met zijn snijdende sweert sneet van die schouderen dat sware hooft des everswijns, ende houdende zijn peert met d’een hant ende den thoom daer by met die ander hant droech hy dat hooft van dat everswijn. Alsoo te voete door dat doncker ende dicke wout, niet sonder groote pijne ende arbeyt, quam hy ter plaetsen by hem begheert.
    


    
      

    


    
      *     *
    


    
      *
    

  


  


  [Hoofdstuk 2]


  
    
      

    


    
      Hoe die keyser Frederick, als hi langhe in dat bosch ghedoolt hadde, quam by een cleyn cotken, waer dat hy vant een seer schoone jonghe dochter, ghenaemt Silvestre, die welcke na veel beden aen haer ghedaen ende ontsegghingen hy haer beswaerde van eenen schoonen sone, die welcke naemaels Urbaen ghenaemt was. 
    


    
      [2]
    


    
      

    


    
      Ende nu der plaetsen genakende, vant hi daer een cleyn huysken, ende houdende die ooren ter waken oft hy yemant spreken hooren soude int arm huysken, in het welcke was van die moeder gesloten een jonge dochter van .xv. jaren, van sonderlinge schoonheyt wonderliken begaeft. Die welcke alree ghehoort hadde dat geruchte vanden toom van dat seer sweetende ende verhitte peert, waerom si al bevreest ende verbaest geworden, herwaerts ende derwaerts door dat cleyn huysken loopende, en wiste wat doen.
    


    
           Die keyser, door eenighe spleten van dat cleyn huysken bespiende, sach dit en dattet alleenlijck het meysken dede om te vlien – also als dede die verlaten Ariadne, als si onversiens besprongen was vanden god Bacchus. Doen hi eerst zijn peert aende hage vast gemaect hadde ende met zijn eygen hant stekende, moeste haer die weecke dore perforts openen.

    


    
           Die jonge dochter eerst hoorende dat gheruchte ende daer nae siende den selven in ghecomen, met grooten ghecrijssche begonste haer moeder al schreyende te roepen ende haer gheele ende schijnende hayr met haer handen uut te trecken ende haer aensicht door banghicheyt slaende ende haer selven tormenterende. Ende die keyser bycans tot medelijden beroert, begonste tot haer te spreken aldus: “Ay bevreesde ende vervaerde dochter, waer omme sidy so seere beroert, ghetormenteert ende bedruct?Waeromme vernieldy aldus schreyende u schoonheyt? Ick en ben hier niet ghecomen om u eenich letsel oft swaermoedicheyt te doene, maer by die wandelbare accidenten ende perijckelen der doncker nacht, ende by den rechten wech ghemist hebbende, ben ick door grooten noot, ghelijck als ghy siet, hier by foortse ghedreven. Ende ick meyne hier wel cleyne toevinghe te maken, want van mijnen arbeyt een weynich ververst sijnde, sonder u oneere ende schade suldy my minnelijck van u oorlof sien nemen.”
    


    
           Ende met alsulcke suete woorden, van dat hooft des everswijns maecte hy haer een present. Ende si dat ootmoedelijck aanveerdende, bedancte hem van alsulcken ghifte.
    


    
      

    


    
      Ende gheringhe daer na van haer broot, appelen ende water op een cleyn schabelleken met een witte dwale bereydese hem, segghende dattet hem niet en soude mishaghen, want noch costelijcker noch ander spijse dan die om hem eere te doene en mochtse hem gheven. Ende die keyser, nae dat hi een weynich ghegheten hadde ende daer na haer grootelijc gedanct hadde, vraechde haer soetelijcken oftet haer beliefte ware te seggen, wie si ware ende datse van alsulcken eenlijc leven die sake hem vertellen soude. Op welcke vraghe si hem seer eerwaerdichlijcken antwoorde, seggende: “Heere, wi waren van een groot huysghesin, rijcke ghenoech ende van goeden gheslachte ghesproten, maer die wandelbarighe doot heeft my alleene met mijn moeder in grooter armoeden inde werelt ghelaten, die welcke met grooten arbeyt ende vermoeytheyt in dat huys van eenen weert te Roomen door den noot hem dient om ons leven te onderhouden.”
    


    
           Hoorende die keyser die soete spake van Silvestre, en was niet alleenlijck te vreden dat ghesichte van haer te hebben, maer int eynde sluytende zijn sprake al vreesende, seyde tot haer seer ootmoedelijcken: “O gratieuse ende schoone maghet, ende van my boven alle dinghen bemint, ick bekenne by u sonderlinghe duecht ende eere die opperste goetheyt my herwaerts beweecht te hebben om van u verlieft te sine. Ende ist dat ghy in u selven voorneemt te volghen den raet van die begheerten der liefden, die welcke ick by fortse ghebruycken mach, ick wil, ist dat u belieft, dat ghi zijt mijn eenighe ende bysondere ghetroude huysvrouwe. Ende binnen corte daghen daer na by heymelijcke middelen sal ic u van u moeder voor een huysvrouwe begheeren. Ende weet, als si mijnen staet weten sal, ick gheloove ende ben seker dattet haer duncken sullen duysent jaren tot dat eynde van alsulcker begheerten ghecomen te sine, ende sal God danck gheven van alsulcke avontuere. Ende ick my vervorderende eerwaerdichlijcken u te seynden onder die ander jouffrouwen, sult u die alder hoochste vinden. Ende daeromme bidde ick u dattet goetwillichlijck u believe mijn belieften te volghen ende niet te willen, o mijn beminde vrouwe, te ontsegghen die gratie ende ghifte die God u hier ghesonden heeft, want menighe ende menighe jouffrouwen souden hen gheluckich ghenoech houden van my te hebben het ghene daer ick u om bidden moet.”
    


    
           Die vrouwe dese woorden hoorende, is seer bleeck gheworden, ende sonder hem eenighe antwoorde te gheven is si voor hem opgheresen uut dat cleyn huysken also seer als si mochte, onweerdichlijckenden vliende. Ende hy haer volghende ende omhelsende, hielt haer ende vleyende onderwees haer dat vlien te bedwinghene. Ende si van vreesen was bevende tusschen die armen van Frederick, ghelijck als die onnoosele Daphne in die armen van Phebus veranderde.
    


    
      

    


    
      Och, met hoe veel ootmoedighe ende met hoe veel deerlijcke tranen altijts met die handen si haer verweerde t’ontcomene uut die enghe armen van Frederick. Ende bycans van hem verwonnen, begonste si also seere als si mochte met luyder stemmen te roepen. Maer nochtans int eynde moeste si perfortse lijden haren suyveren maechdom van hem besmet te worden, die welcke seer schreyende van also groote misdaet, bedroefde si haer van haer mesavontuere.
    


    
      

    


    
      
        *     *
      


      
        *
      

    

  


  
    
      

    

  


  [Hoofdstuk 3]


  
    
      

    


    
      Nae dat die keyser die schoone Silvestre, onder belofte van haer te trouwen, bevrucht hadde, schiet hy van haer, ende van die clachtelijcke ende amoreuse spraken die si t’samen hadden.
    


    
      [3]
    


    
      

    


    
      Ende alree begonste den dach te verduysteren dat licht der clarer sterren. Als hy tot haer ghekeert was, segghende alsulcke woorden: “Mijn beminde vrouwe ende eenich lief, om Gods wille droocht ende maect een eynde van uwen tranen ende en wilt u daeromme alsoo niet verdwijnen, want het en mach anders niet zijn, dan dat gheschiet is, moet wesen. Ende u is van noode te helen dat ghy weet onser eeren vyant te sine, ter tijt toe dat by meer gheoordineerde middelen wy te samen moghen sonder achterdencken oft schaemte blijdelijck in ghenoechte leven.”
    


    
           Ende si op sulcke woorden antwoorde ghevende, niet ophoudende uut haer traenlijcke ooghen haren rouwe te betoonen, seyde hem aldus: “Van hoe vele heeft my die wreede Fortuyne vyandinne gheweest, ende van hoe vele dootlijcke ende scherpe vervolghinghen die ick by dat voorleden ontfanghen hebbe. Sy duncken mi nu teghenwoordelijck alle licht te zijne int aenmercken van ditte, dat by mijn meerder quaet ghi my hebt teghen mijnen wille doen smaken: niet anders dan mijnen suyveren maechdom en was my inde werelt ghelaten. Ende ghi dat violerende, eylacen, hebt alle mijn eere van my ghenomen. Ende daer af ic mi niet en mach beclaghen met andere dan met wouden, sterren ende voghelen die mijn ghetuyghen zijn van sulcke onsuyveringhe, teghen mijnen wille bedreven. Ick sal wrake begheeren van dat onghelijck dat ghy my ghedaen hebt totter tijt dat ick sie by uwe beloften tot my ghedaen, dat ick sal moghen onder die andere jouffrouwen met een onghedect voorhooft converseren.”
    


    
           Ende daer nae altijt suchtende, makende een eynde van haer sprake. Frederick haer antwoordende, seyde: “Jonghe maecht, wanneer suldy u ontsteken gramschap een weynich laten vercoelen? Ick ben seker dat ghy claerlijcken kennen sult gheen sake van Fortuyne te hebben noch van my aldus claghende rouwich te sijne, maer denckende op dat gracelijck eynde, ick gheloove dat ghy u beloven sult.”
    


    
           Dit gheseyt sijnde, eenen schoonen ende rijcken rinck van sinen vinger nemende, gaf hi haer, segghende dat in alsoo verre als die verholen beloften ende die ghegheven trouwe niet gheopenbaert en ware, datse om zijnder liefden wille dien bewaren soude ende niemant toonen. Ende daer nae te peerde sittende, is hy vrolijcken van haer ghescheyden.
    


    
      

    

  


  
    
      *     *
    


    
      *
    

  


  
    

  


  
    

  


  [Hoofdstuk 4]


  
    
      Hoe die keyser, nae dat hy van die schoone Silvestre ghescheyden was, vant zijn volck die met luyder stemmen wel vroech hem wederomme in dat wout waren comen soecken, ende hoe die moeder vande dochter, ghecomen vanden dienst daer si alle dage ghinck, bemercte dat haer dochter bevrucht was, die welcke si by den weert leyde.
    


    
      [4]
    


    
      

    


    
      Ende Frederick niet verre gereden zijnde, hoorde hi die luyde stemmen van zijn huysghesin die in dat wout roepende hem seer sochten. Dies hi zijn peert na die stemmen spoorde, so dat si in corter tijt quamen in grooter feesten by malcanderen, ghevende van zijn achter blijven in gheverwede lueghenen nieuwe oorsake, door die welcke si lieden met hem seer lachende keerden wederomme ter stadt waert van daer si ghecomen waren.
    


    
           Ende die arme jonghe vrouwe, qualijck te vreden, sloot den rinck op ende nam het hooft van dat everswijn van Frederick daer ghelaten, ende van haer cleyn huysken een weynich vertoghen zijnde, verborch si dat in een haghe door vreese van haer wreede moeder. Die welcke van Roomen vanden dienst vanden weert wederghekeert sijnde, sach dat het aensicht van haer dochter verandert was, dies si menichmael die oorsake van dese beroerte haer was vraghende. Ende si makende met veel oneyntlijcke ontschulden een ander misval als onschultbaer van haer verdriet verweerdese haer.
    


    
           Ende niet veel daghen daer na, by veel nieuwe ende diveersche teekenen by die natuere selve betoont, was si openbaerlijcken bekent bevrucht te sine. Ende daer af droevich zijnde totter doot, ende van alsulcken sake niet wetende, want doen leefde si veel daghen swaermoedich ende sonder eenighe hope van haer welvaert te hebben, dies si nochtans met alle haer verstant sochte te verberghen dat haer dicheyt niet en openbaerde. Ende daer na bemerckende alle haren arbeyt hier inne te vergheefs ghewracht te sine, nam si dicwils vore haer selven te verdoene ende haer dat leven te nemen, inder manieren als die bedructe Philis, als si den tijt gheleden sach om van Demophon ghetrout te sine, maer tot dese was noch van die valsche ghelooften van Frederick eenighe hope ghebleven. Ende si tallen tijde faelgerende, den wassenden buyck door schaemte ende vreese van haer moeder ten besten dat si mochte, studeerde si noch om dat voor haer ooghen te verberghen, also als die bedrieghende Calixto door vreese van die eerwaerdighe Diane.
    


    
      

    


    
      Ende op eenen dach die moeder naerstelijcker dan si ghedaen hadde haer dochter aensiende, hoe tevoren die ooghen van haer twee sterren ghelijckende met een violette verwe besedt, waren bleeck gheworden, verwonderde si haer. Ende haer aensicht was bleeck ende magher, met vele onghewoone suchten sach si haer sonder ophouden. Ende die ooghen op haer liessen werpende, siende die gheswollen, bekende die sekerlijck bevrucht te sine, ghelijck si was. Ende daeromme al verstoort in grooter bitterheyt vraechde si haer hoe die sake gheschiet was. Die welcke schreyende om die dreyghelijcke woorden van die moeder ghedaen, heeft haer van stucke te stucke, hoe die sake was by oordene, vertelt. Die welcke van desen droevich zijnde haer aensicht met haer handen slaende, was rouwich om die schandelijcke sake. Ende bekennende haer dochter weynich oft niet schultbaer zijnde, met medelijden beweecht zijnde, schreyden si beyde even seere. Ende die bedructe dochter eerst een weynich met tranen ghestilt zijnde, is die moeder sonder een woort te segghen met haestighen ganck weder ghekeert tot haren ghewoonen ouden weert ende maecte hem die oneerlijcke sake van haer dochter met tranige suchten ghenoech openbaer. Die welcke door medelijden verwonnen, sochte in medelijdelijcke ende soete woorden haer te vertroosten, segghende dat si die bedructe dochter tot hem in zijn huys brengen zoude. Ende tghene dat si tot het toecomende kinderbedde behoeven soude, als sine ende van hem ghewonnen soude hy al besorghen. Ende dier ghelijcken van die dochter alle den last ende cost van haer te houwen, soude hi eerwaerdelijcken doen. Ende si dit hoorende, ghenoech vertroost van hem scheydende, keerde haestelijck wederomme tot haer dochter, die si schreyende vant. Ende haer in eenen mantel ghewonden hebbende, niet sonder achterdencken leyde sijse in die stadt ten huyse vanden weert, ende van hem ende van sijn oude huysvrouwe was si sorchvuldelijcken ghenoech ontfanghen.
    


    
           Ende haer moeder, door swaermoedicheyt die si om haer hadde oft van eenighe ander heymelijcke siecte bevanghen in groote droeffenisse van die dochter van haer armoedelijck leven, nae eenighe daghen ghepasseert schiet van deser werelt. Ende Sylvestre, aldus alleene ghebleven zijnde sonder eenighen troost oft hope van yemant, gaf haer naerstelijcken tot dat werck vanden huyse, dat bycans alle die dinghen der herberghen behoeffelijck, waren onder haren last gheregeert.
    


    
      

    

  


  
    
      *     *
    


    
      *
    

  


  
    

  


  [Hoofdstuk 5]


  
    
      

    


    
      Hoe die schoone Sylvestre eenen schoonen sone baerde vanden weert, Urbaen ghenaemt, ende hoe desghelijcken in dien tijt die keyser hadde van een huysvrouwe die hi ghetrout hadde, eenen anderen sone, ghenaemt Speculo, ende van die liefde die dese twee kinderen die een den anderen droeghen teghen den danck vanden ghemeynden vader, die weert, die hem daer af castijden woude, den welcken Urbaen ootmoedelijcken antwoorde.
    


    
      [5]
    


    
      

    


    
      Ende in middelen tijt den vervulden tijt ghecomen zijnde, die jonghe dochter na weedelijcke crimpinghen baerde eenen schoonen sone, ende door wille vanden weert noemden si hem Urbaen. Ende in die selve daghen den vader van hem, te weten den keyser Frederick, wert eenen seer schoonen sone gheboren van zijn wettighe huysvrouwe, Esmerande ghenaemt. Die welcke sterf terstont na haer baren, dien sone den vader alleenlijcken achter latende, hem Speculo noemende, dede hem seer weerdelijcken opvoeden. Aen dander side Urbaen van die moeder ende vanden weert, hem eerlijcken voedende, wordt opghetoghen.
    


    
           Ende zijnde d’een ende d’ander gheworden tot veerthien jaren oudt, Urbaen en coste hem seer eerlijcken in dat hof converserende van Speculo niet ghehouden, ende scheen dat die natuere hem beweechde boven die nauwe ghewoonte hem broederlijcken te beminnen, in vueghen dat Urbaen vanden weert dicwils berispt wert, ende oock van die moeder, om hem te trecken tot profijtelijcken dinghen, maer si profiteerden weynich. Op eenen dach onder andere seyde hem alsulcke woorden: “Van meer kinderen ghy alleene zijt mi in die werelt ghebleven, altijt hopende meer troosts van u te hebben dan ghi my nu teghenwoordichlijcken gheeft. Ghy siet die sorghe ende sorchvuldicheyt van dat huyswerck daer wy in zijn, dat ick niet meer arbeyden en can als ick plach, ende ghy behoort tot mijnen ouderdom een weynich toesichts te hebben, aenghesien dat ghi nu grootachtich zijt ende die overcomende eelmans ende cooplieden, die alle dage ende niet sonder ons ghewin in ons huys comen, behoordi in meerder sorge beweecht te sine te eeren ende te dienen, mer ghi hebt u bycans in die hooflijcke gewoonten overghegheven, van die welcke weynige eere ende minder profijt met grooter ydelheyt in onnutte dingen ghi u belast vinden sult, dat ghi int eynde armelijcken sult ghedwonghen zijn u leven te onderhouden. Ende sidi ghesint die na te volgen, als ghi ghewoon sijt, ende dat herte also begeerlijc daer toe hebbende, segget mi, want sonder soecken ic vinder genoech die hopende mijn erffenisse te besitten souden seer gewillichlijcken studeren mijn geboden na te volgen.”
    


    
           Dat kint dit hoorende ende van die moeder geraden zijnde te doene tgene dat zijn vader, als hi meinde te zijn, [seyde], antwoorde hem altijt tot sine bevelinge onderdanich gebodet te sine. Ende bi desen ten diensten van die herberge van sinen gemeinden vader zijn nature vervorderende, stelde hi hem daer inne te gebruicken. Ende wies vanden weert in also gratie dattet niet en sceen dat hi inder werelt meerder genoechte en gevoelde dan als hi met hem sprekende hem aensach. Ende die herberge met alle zijn ander goeden hadde hi hem sonder eenich achterdencken vriliken gelevert.
    


    
      

    

  


  
    
      *     *
    


    
      *
    

  


  
    

  


  
    

  


  [Hoofdstuk 6]


  
    
      Hoe drie gebroeders, cooplieden van Florencien, gelogeert waren inde herberge daer Urbaen diende, ende namen voor hen hem te vervoeren, om dat hi Speculo, des keysers sone, ghelijck was, meynden si daer mede hen groote vervorderinge te doen.
    


    
      [6]
    


    
      

    


    
      Nu ghebuerdet dat drie ghebroeders cooplieden van Florencen om nieumaren te hooren dicwils daer logierden, van de welcke die een, genaemt Blanditio, bi avontueren sijn ghesichte op Urbaen werpende, ende eerst aenmerckende sijn wesen ende sijn faetsoen, hem dochte dat hy also sere Speculo ghelijckende was, dat waren si van gelijcke cleeren ghecleet, en souden d’een vanden anderen niet mogen onderkent worden. Ende van dese bedacht hi in hem selven een nieuwe ende subtijle loosheyt.
    


    
           Ende eenen dach sijn broeders gheroepen hebbende, d’een Pipo Sarcino ende d’ander Piroto ghenaemt, ende in eenen hoec versaemt aldus heymelijcken t’samen coutende, seyde hi henlieden: “Mijn seer beminde broeders, my dunckt dat wy ons bycans by dye baren vander zee ghelijcken moghen, die welcke van die winden ghedreven, nu voorwaerts nu achterwaerts loopen. Wy cooplieden, sulcken tijt voorwaerts met groot ghewin gheleyt ende in sulcken tijt in verlies t’achter ghestelt, soo dat wy bycans altijt in eenen staet blijven onse daghen in ouderdom vermenichvuldigende, nochtans daer omme en sien wy nyet vanden ghewoonen arbeyt yet te sparen, maer gheringher dencken wy altijts behendicheden ende woorden te versieren om die simpele lieden te behappen, om hen te doen int vercoopen ende int coopen meer dan reden ende recht begheert. Ende om nu voortaen te willen uut alsulcken gheduerighen arbeyt te comen, hebbe ick menich mael in mi selven een seer uutnemende rijcke ghedachte gehadt, vanden welcken, soo ick hope, ons seer groot profijt, wy overeen draghende, sal toecomen. Ick en weet nyet oft ghi noyt ghesien en hebt het ghene dat ic dickwils sonder u ghedacht hebbe vanden sone vanden weert, dat is te weten sijn edel faetsoen ende schoon ghelaet, ende niet teghenstaende sine leeghe afcoemste ende sijn hanteringhe van sijn ambacht snoode ghenoech, met hoe veel gracelijcke manieren arbeydelijcken hy zijn leven leyt, ende ten anderen Speculo, die sone vanden keyser, hoe lief si malcanderen hebben, so ic heb ghesien. Ende by avontueren, waren si met ghelijck laken ghecleet ende van een faetsoen, sy souden schijnen beyde in een vorme ghegoten te hebben gheweest. Ende boven dit behoort ghi te weten dat van Babilonien die groote soudaen, door zijn hooghe onachtsaemheyt oft zijn groote ghiericheyt, die ghewoonte ende den behoorlijcken tribuyt oudelijcken gheoordineert alle jaer te eysschen, ontseyt heeft. Ende alreede zijn veel jaren gheleden, ende menichmael is hi van onsen keyser met boden ende ambassaten zijn behoorte te doene versocht gheweest, ende noyt daeromme, noch door eenighe dreyghinghen hem dicwils ghedaen, en heeft hy van zijn obstinaet voornemen hem connen ghekeeren. Ende oock siet ghy hoe veel scherpe ende dootlijcke oorloghen tusschen henlieden ghesproten zijn. Maer ’t schijnt dat die soudaen nu lest ghevoelt heeft hoe dat onse keyser menichmael grammelijcken ghesworen heeft dat hy hem met alle zijn macht vervorderende op hem comen sal, ende en sal nymmermeer van daer scheyden hy en sal hem ende zijn landen met zijn eyghen ooghen sien in vlammen vergaen! Ende hier dore hy alreede seer vervaert, heeft hem menichmael den keyser ghesubmitteert. Die welcke om hem te niet te brenghen gansschelijcken den moet gheneycht heeft, ende zijn ambassaten, die dicwils ghenoech tot hem ghecomen zijn, hen grootelijck submitterende ende belovende, hem elck jaer te seynden sonder faulte dubbelen tribuyt tot sinen hove. Noch daeromme noch om menigherhande andere presenteringhen en heeft moghen die viantschap ende quaet voornemen teghen hem versoent wesen. Ende ’t en zijn noch gheen twee daghen vol dat vier ambassaten vanden soudaen tot den keyser ghesonden hebben gheweest om te siene oft si den verloren pays weder crijghen mochten, ende si hebben hem seer ootmoedelijcken ghebeden, maer van hem ander dinck dan dootlijcke oorloghe inder eewicheyt met vervaerlicke dreyghementen en costen si ghecrijghen. Ende wi weten alree ende meynen dat si weten die groote heyrcracht die in alle landen tot hen bederffenisse dese begost is te versamen. Ende siende al dit te viande tot henlieden begheerte te sine, ende van alle versoecken gheweyghert, zijn si ghescheyden. Maer eerst baden si Speculo eerwaerdichlijck dat hi sinen vader ootmoedelijcken bade dattet sine goedertierenheyt ende gratie beliefde door medelijden haren soudaen pays te gheven. Ende dese sulcke begheerten ghelijck als die eerste zijn te vergheefs wederomme ghekeert. Ende om te willen tot het slot comen, ick segghe u dat ick claerlijcken ghesien hebbe dat een yeghelijc van u claerlijck sien mochte: hoe veel zijn die schoone ghelaten ende faetsoenen van desen Urbaen, des weerts sone! Ende desghelijcken en is hy niet minder in schoonheyt ende in duechden verchiert dan Speculo, des keysers sone. Ende als tot het eerste segghe ick hoe wel dees twee malcanderen ghelijcken, dat mach, oft ick die waerheyt segghe, t’allen uren blijcken. Ende ditte menichmael in my selven met subtijle middelen hebbe ic overdacht, dat by vletsen, ghiften oft beloften oft by alle ander dinck dat ghedaen mach worden, wy die middelen vinden hem te nemen van zijn pijnlijck ambacht ende hem beweghen onse belieften te volghen. Ende alreede ons schip van Lavanten ghecomen tot die haven van Genuen blijft ons daer verbeydende, het welcke ons grooter oorsake gheeft om ons opsedt te volcomen. Ende van daer moghen wy in Babilonien met desen Urbaen seylende aen comen. Ende den soudaen met gheveysde woorden salmen moghen toonen hoe seere die dootlijcke oorloghe ende die ontsteken gramschap vanden keyser vercout is, ende dat door het bidden van zijn heeren ende die naersticheyt van Speculo, den welcken hi heeft ghewilt hier selver in persoone te comen. Dies die keyser alle onghelijck verghetende, die goetwillicheyt ende den verloren pays wederomme sal gheven. Ende dat den tribuyt ende die andere rijcke ende groote dinghen van sinent weghen gheboden, sijn tot des soudaens discretie ghestelt. Ende hy meynende van sulcken grooten heere besocht te sine, als hy van vele hooren sal Urbaen te sine Speculo, die sone vanden keyser, ende alsoo by die ambassaten versekert datse van hier qualijc te vreden ghescheyden sijn, dat lichtelijken gheloovende, grootelijcken oft vanden tribuyt oft van andere seer groote rijcdommen sullen wi overvloedelijck gheladen wederomme keeren. Ende eerst noch rijperder raet als ghi hier toe sult ghesint zijn, sullen wi versieren als behoort alsulcken hooghen ende periculeusen saken ten eynde te brenghen.”
    


    
           Hebbende Blanditio alsulcke woorden gheseyt, antwoorde Pipo Sarcino in alsulcker manieren, segghende: “Dat hooghe ende subtijl opsedt dat ghy tot onsen grooten profijte ghedacht hebt, hoe wel dattet van grooten love weerdich si, waert dattet onder ons nootelijck ware, sekerlijck ick soudet doen. Ende als dit aengaende, ick wille dattet ghenoech si. Ende ben versekert dat ghy die voorspoedige dinghen ende teghenspoedighe van eenen so grooten opsedt in u selven dickwils ondersocht ende overghepeyst hebt. Maer wel behaecht my een dinck u tot verbeteringhe te vermanen, want my dunckt dat wy van soo neder conditie zijn dat wi niet en behoorden met die voorschreven persoonen ons tot alsulcke periculeuse saken te onderstellen. Ende dese Urbaen soo ghewoonlijcken edel ende discreet is, ick gheloove warachtelijck dat hy meerder lof weerdich is dan ick segghe, ghelijck zijn gracelijck aensicht dat betoont. Maer ick beduchte dat in soo vele als hy wijser ende vol eeren is, in also veel te min sal hy eenighe oneerlijcke oft onbehoorlijcke sake willen naevolghen. Ende noch naevolghende behooren wy te dencken hoe grooten perijckel dattet is so hooghe ende vervaerlijcke saken inde handen van eenen soo teeren jonghelinck te willen bevelen. Ende duncke dattet hem seer hardt zijn sal onder alsoo veel heeren nootsakelijcken sprekende, dat met soo gheveysder spraken hy hem niet en sal met ganscher talen sonder ghekent te sine stantvastelijck connen onderhouden. Ende oft dese sulcke bedriegherijen, oft warachtich te veel te weten moghen wy segghen, waren met ons ghelijck te doene oft met cleynder lieden dan wy, hoe wel dattet nochtans quaet ware, so soude ict prijsen, want door veel weghen ende middelen souden wy een hope hebben om te ghemackelijcker daer uut te comen dan oft tusschen twee so hooghe ende machtighe princen tot den eenen ende tot den anderen int openbaer quame het ghene dat behoorde verborghen te blijven. Ick en weet niet dat anders zijn mochte dan quaet ende schandelijck ons leven, waeromme gheenen noot en is dat ick my in sulcke ghelijcke woorden meer voeghe. Ghy weet die Fortuyne dat meeste deel vyant te sine van eenen yeghelijcken gheluckighen ende meest van die wereltlijcke goeden nijdich. Ende nyemant en mach soo wakende zijn, hi en si van haer somwijlen ghequelt. Ende men siet daghelijcx vanden ghenen die van rechtelijck ende duechdelijck te leven wel vermaert hem vervruechden, ende zijn van die onbekende accidenten der fortuynen beswaert, wat behoort dan te volghen den ghenen die quaet doen ende dat contrarie begheeren? Maer en willen niet ghelooven dat dese sulcke woorden comen uut bloyheyt van moede, noch dat icket segghe u van u voornemen te trecken, maer eer dat te volghen, ende alle ander dinck dat ick dencken mach om u te ghelieven.
    


    
      

    


    
      
        *     *
      


      
        *
      

    

  


  [Hoofdstuk 7]


  
    
      
        

      


      
        Hoe Blanditio, een van die drie ghebroeders Florentinen ende die ghene die dat voorstel gheimagineert hadde, verhaelde tot zijn broeders die niet consenteren en wouden, ende hoe hy Urbaen lichtelijcken sinen raet soude doen ghelooven.
      


      
        [7]
      


      
        

      


      
        Sonder vertreck op sulcke woorden gaf Blanditio antwoorde, seggende: “Claerlijcken bekenne ic, broeder, het meeste deel van het ghene dat ghi vertellet mogelijc te sine. Mer so cleyne dingen van weerden en moechdi in so grooten verstant inder werelt niet begeeren, si en zijn beladen van duysent periculeuse accidenten. Daerom en behoortmen niet met quade teekenen oft droomen die dingen die wi begeeren te geschien, te beswaren, mer eer hopende alle ons voorstel ten goeden eynde te behooren te comen. Tot het ghene dat ghi van Urbaen segt, dat by zijn duechden grooten arbeyt soude wesen hem tot sulcke dinghen te beweghen. Ende ick met hem sprekende, hope dat hy lichtelijck met ons overcomen sal. Ende om dit te doen meyn ic hem also begheerlijck te leveren dat ic gheloove dat elcken dach hem duysent jaren duncken sal om dat eynde te sien. Ende en woude hy hem daer toe niet bekeeren, wy en hebben daer inne niet soo veel verteert, wi en mogen ons wel sonder groote schade af trecken. Aen die twijfelachtighe side, dattet tot die ooren vanden keyser oft vanden soudaen mochte comen, ende wy in haer handen zijnde, ben versekert ghelijck ghy segt dat een seer bitter leven oft warachtelijck een afgrijselijcke doot ons soude navolghen. Ende dan behoordtmen van sulcke dangereuse saken dat beste te nemen. Ende vindende gheen remedien tot ons leven, ons versterckende, behooren wy patientich te sine als die ghene die hem in ghelijcke sake ghevonden hebben. Maer men behoort niet door snooden moet vreese te hebben van het ghene dat noch niet gheschiet en is, noch ick en can anders niet ghelooven dan dat seer groot goet hier ons behoort af te comen. Ick hebbe menichmael ghesien schepen van arme toemakinghe ende inde zee in grooten tempeest ende groote fortuyne seylende, int eynde vol van groote rijcdommen in behoudender hant wederomme ghekeert. Ende vele met winden te wensche in calme zee seylende, ende in dat incomen van sekere havenen verdroncken, overwerpen ende bedorven. Tot het ghene dat ghy noch segt dat wy weynich onledich zijn om ons tot sulcke periculen te stellen, ick belijdet eens deels, maer hoe veel menschen, groot, edele ende seer rijcke om een weynich dinck te crijghen hebben hem in die avontuere vander doot ghestelt? Ende wy so veel te meer om alsulcken rijcken schat te vercrijghen behooren dat leven met alle ander dinghen in die avontuere te stellen. Ende het dunct mi te sien dat ghy u meest quelt dat als die goede zijn weynich van die Fortuyne gheloont, hoe soude dan die beschuldighe moghen, in sekerheyt quaet doende, arbeyden? Hier op antwoorde ic u dat om die ghenoechte van die wereltlijcke goeden, als ic eerst gheseyt hebbe, die menighe stellen hem in dat perijckel der doot. Ist dat ghy die sommighe door schat siet volghen die onduechden, dat en is niet te verwonderen. Och, hoe veel versaemde rijcdommen hebdy ghesien, daer die meeste deelen daer af niet ghestolen en waren oft met loose treken tsamen ghescrabt? Ende wat was periculooser dangier dan dat van Theseus met Minothaure oft dat van Jason om dat Gulden Vlies te winnen? Ende noch sijn van sulcke wercken in gedenckenisse. Ende si selve bedreven bedroch, roof ende dootslach! Ende wy alleenlijcken arbeyden met vernuftheyt ende gheen bedroch, mer sal eer van eenen yeghelijcken een groote subtijlheyt gheacht sijn.”
      


      
             Ende so vele met dese ende ander ghelijcke woorden sprack Blanditio dat zijn broeders dachten tselve een seer goet werck te sine, in sulcker manieren dat hy selve hen dat niet en soude hebben connen beletten.
      


      
        

      


      
        Ende gheringhe daer na in tijt ende plaetse nam Blanditio eerst met Urbaen een sekere kennisse te maken ende menichmael van diversche dinghen stoutelijck met malcanderen spraken. Ende corts daer nae in een heymelijcke camere alle dat ghene dat hy met sinen broeders gheordineert hadde, vertelde hy hem. O hoe ghewillichlijc gaf Urbaen ghehoor tot sulcke woorden. Ende alsulcke deviseringhe seer gheerne hoorende, vervruechde hy hem. Ende door die groote liefde dat hem dochte dat Blanditio meer dan hy behoorde hem goetwillichlijcken droech, seer eerwaerdichlijc van al oneyndelijcken bedancte hy hem segghende: “Niet dat ick in Babylonien seylende soude willen gaen voor soo groot ghewin, maer sonder eenighen loon in die helle soude ick eer gaen dan aldus onderdanich blijven ende met soo snooden ambacht omme te gaen.”
      


      
             Want meer dan die doot mishaechdet hem met die kuekene hem te moeyen ende onledich te zijn om vreemde lieden dat sop int cleyne te vercoopen, maer die teeder liefde vanden ouden vader die weert, vanden welcken hy gheloofde die sone te sine, hadden alsoo daer perfortse ghehouden. Ende duysent jaren dochte hem den tijt eer hi van daer soude moghen ontcomen. Ende seyde die hoofsche maniere ende die faetsoenen ende costumen van Speculo, met den welcken hy dicwils verkeerde, dattet hem een lichte sake soude zijn te conterfeyten.
      


      
             Dese woorden waren Blanditio grootelijck aenghenaem ende liefghetal. Ende in alsulcken voorstel van nieus versekert keerde weder tot zijn broeders, hen segghende hoe Urbaen, blijde van sulcken sake, vermat hem meer te weten dan yemant anders ten effecte van alle dat te comen, dat dien aengaenden hen toebehoorde.
      

    

  


  
    

  


  
    
      *     *

  [Hoofdstuk 8]


  
    
      Hoe die drie ghebroeders ende Urbaen hem op die zee stelden om nae den soudaen te reysen, ende van dat wesen dat Urbaen int schip hielt die den sone vanden keyser wel conste conterfeyten.
    


    
      [8]
    


    
      

    


    
      Ende in weynich daghen daer nae die drie ghebroeders met Urbaen te samen in een heymelijcke camere met gheoordineerden raet sloten, inder manieren dat des anderen daechs te Gennes si een weynich d’een vanden anderen verscheyden quamen. Ende si in die haven ghecomen vonden hen schip met henlieden patroon, den welcken, na veel beloften ende eeden ghedaen, opentlijcken seyden si, hen in hem hen lieden betrouwende, hen meyninghe. Ende terstont die stemme ghehoort, dat is te weten datse int oosten om groote ende rijcke coopmanschappen seylen wouden, maer haer ghedachte ter contrarien was. Ende elcken dach om dat te victaelgieren ende van alle behoeflijcke dinghen te versien deden si hare beste. Ende alree hadden si die plaetse daer Urbaen in dat schip behoorde te sine met goude lakenen, gordijnen ende ander tapisserijen, als sulcke ghelijcke sake begheert, hoochlijcken verchiert. Ende door die eere by die andere Urbanen ghedaen, hy ghelooven soude dit hem ghedaen te sine om dier saken wille, dat si meynen souden hem Speculo, die sone vanden keyser, te sine.
    


    
           Ende zijnde den hemel van wolcken ontdect ende die zee al calm begonsten si te seylen met seylen ontvouden, ende voorspoedighe winden daer inne waeyende, weynich ende weynich swollen si. Ende ten was van gheenen noode Urbaen zijn wesen te onderwisen, in wat vuegen oft manieren hi die heerlijcke staten onderhouden soude, want so vele hadde hem die natuere hier af ghegeven, als oft hi vanden keyser gewonnen hadde geweest, so keyserlijcken onthielt hi hem. Ende so seere hadde hi tot dese heerschappije sinen sin geset dat menichmael hi sonder faute hem dochte selve een groot heere te sine. Ende van eenen yeghelijcken in dier manieren geeert, na sommige dagen alle blide in grooter vruechden, seylden si.
    


    
           Die patroon desghelijcken al vrolijck stierde seer gheluckichlijcken voort, hem dunckende elcke ure duysent jaer tot dat hi sien mochte dat eynde van haer voornemen door die groote hope die hy hadde van dat gheloofde profijt te hebben. Want hy en aensach klippe, dorp, stadt noch casteel in dat lant tot dier toe dat hy met sijn schip, denckende op dat toecomende profijt, was daer hy begeerde te wesen.
    

  


  
    

  


  
    
      *     *

  [Hoofdstuk 9]


  
    
      Hoe dat Blanditio ghewaerschout wert dat die soudaen een schoon dochter hadde, ende nam voor hem die te doen trouwen met Urbaen, het welcke ghedaen wert.
    


    
      [9]
    


    
      

    


    
      Eenen dach onder die andere die patroon hem vindende in veel devijsen met Blanditio ende zijn broeders, by avontueren wert hem bedenckende den soudaen te hebben een dochter, van hem ende van die moeder seer teederlijcken bemint, van .xv. jaren oudt oft daer ontrent, ghenaemt Lucresia, die welcke van soo veel ende wonderlijcke schoonheden verchiert was, dat si niet en scheen menschelijck mer goddelijck, ende scheen nieuwelijck vanden hemel ghedaelt te sine. Ende boven datte was si van verstande, weerden ende beleeftheyt met duysent ander duechden beghift, alsoo dat van sulcken hooghe vrouwe haers ghelijcke in die werelt niet en was, by sulcker manieren dat door alle dat lant si dede van haer gaen groote vermaertheyt. Ende sulcke woorden vanden patroon tot Blanditio gheseyt deden hem van dat eerste voornemen zijn ghedachte veranderen, ende aldus seylende dachte hy te versieren gheveysde ende ghelijcke lueghenen om een beghinsel ende een eynde te gheven tot zijn periculeuse ende hooghe begheerte.
    


    
           Ende alsoo wel den tijt, die zee ende winden waren hen gonstich dat si in die havene van Caire aenquamen, in welcke stadt die soudaen met zijn baenreheeren te dier tijt seer grootelijcken triumpheerde. Ende eer hy te lande quam een groot gheselschap vander stadt liepen derwaerts, ende onder die andere oock die viere laetste ambassaten vanden soudaen aenden keyser ghesonden, liepen desghelijcken om hem te sien. Ende hieven haer ooghen terstont oft onversiens oppe meer naerstelijcken op Urbaen dan op yemant anders siende, ende hem bemerckende menichmael besaghen si d’een den anderen sonder spreken als verwondert ende grootelijck verbaest. Ende daer nae si in hen selven affirmeerden die warachtelijcken Speculo, die sone vanden keyser te sine. Ende om hier af versekert te sine dochtet hen goet dat die vanden schepe te vraghen, die welcke hen antwoorden den selven Speculo te sine. Ende sonder meer woorden te willen houden, dat gheringste dat si mochten quamen seer haestelijcken totten soudaen. Ende eerst van vele wast hem gheseyt gheweest, maer van dese wasset hem voor warachtich gheaffirmeert, ende nauwelijcken mochte hy dat in zijn herte ontfanghen dat dit moghelijck ware, dat een so grooten heere also heymelijcken, sonder daer af ghewaerschout te sine, soude aenghecomen sijn. Ende al swaermoedich ende verbaest in hem en wiste die oorsake van soo wonderlijcken gheschiedenisse hoe imagineren, ghesien dat die een weynich te voren wederomme van Roomen ghekeert waren om den soudaen te adverteren van dat groote bereytsel ende ontallijck heyr datmen teghen hem versaemde, hem gheseyt hadden sonder eenighe faulte dien Speculo te sine, den welcken si alree uut den schepe hadden sien comen, ende by dat segghen van sine dienaers quam om sine heerlijcheyt te besoecken.
    

  


  
    

  


  
    
      *     *
    


    
      *
    

  


  
    

  


  
    

  


  
    [Hoofdstuk 10]


    
      Hoe dat Urbaen nae dat hy te Caire aenghecomen was ende ghenomen van die ambassaten die van Roomen quamen, voor den sone vanden keyser, gaven den soudaen dat te kennen, die welcke hem teghen quam ende ontfinck hem seer eerweerdichlijcken.
    


    
      [10]
    


    
      

    


    
      Die soudaen dan dese nieumaren hoorende, hy ende zijn huysvrouwe met sommige andere van zijn baenreheeren steghen te paerde ende na die haven quamen si seer vriendelijcken, als si Urbaen tusschen weghen ghemoetten. Ende die soudaen hem eerst bemerckende, in grooter eerwaerdicheyt is van zijn rijcke peert neder ghesteghen, om Urbaen daer op te sitten, presenteerde hy hem, die welcke hy gheloofde Speculo te sine. Ende na veel nauwe omhelsinghen, sonder dat yemant van hen wederomme te peerde sadt, zijn met vrolijcken, met soeten propooste in sijn palleys die trappen opghegaen, ende so quamen si in die rijcke sale.
    


    
           Ende alree door alle die stadt, ghelijck alst gheoordineert was om alsulcken coemste maeckte feeste met diversche ende soo ghenoechelijcke instrumenten dattet scheen dat Orpheus, Amphyon ende alle die ander musitiennen vernaemt daer versaemt waren met haer soete ende ghenoechelijcke accoorden. Ende alree die soudaen bycans van blijschappen schreyde ende seer eerwaerdichlijc die sake van alsulcke wonderlike verborghen coemste hem dicwils ghenoech vraechde, hem beclagende van dese niet eerst gheadverteert te sine, om behoorlijcken te moghen zijn behoorte te doen, ghelijc als tot zijn magnifique ende hooghe heerschappije ter eeren toebehoorde.
    


    
           Urbaen van sinen goeden wille danckte hem ende seyde hem dat die keyser, sijn vader, hadde tot Blanditio, sinen nauwen ende heymelijcken vrient, alle sijn sake ende meyninghe vrylijcken gheseyt, in handen ghegheven ende ghecommuniceert, “die welcke van sulcke coemste u alsoo seker maken sal. Ende van ander dinghen sal hy u alsoo openbaer maken, dat gheen ander dinck dan warachtighe liefde ende pais van onse coemste en sal mogen volghen.”
    


    
      

    


    
      Ende in middelen tijden dat dese aldus tsamen spraken quamen daer menichte van dienaers met delicate ende menigherhande manieren van wijnen, dat welcke was dat meeste deel van ouden tijden, seer edel, ende met oneyntlijcke manieren van confiten, dye presenterende die eene d’andere, maecten si te samen wel smakelijcken een lieflijcke collatie ende bancket. Ende alree was die welrieckende kuekene vanden hoofmeester ghehaest, dies sy terstont daer na, na die ghewoonte ende usantie van dien lande, ghinghen ter maeltijt, daer oneyntlijcke ende diveersche spijsen waren gheverwet met welrieckende specerijen ende ander solemniteyten, den smaecke wel smakende, tot dat lichaem ghenoechlijc ende den monde seer delicaet. Ende dat gout ende silver, met costelijcken steenen besedt, schenen in dier manieren datse alle dye sale verlichten. Ende dye vaten tot sulcke weerschappen gheordineert, waren daer in overvloedicheyt. Ende also waren Urbaen, Blanditio ende sijn broeders ende die patroon van als vrolijcken etende seer gheeert.
    


    
      

    


    
      Die soudaen altijt denckende van sulcke heymelijcke coemste die oorsake, ende van soo grooten heere, als hem Urbaen scheen, met also cleynen gheselschap daer ghecomen te sine, ende een wijle in hem selven sprekende, seyde: “By avontueren dese by eenich vreemt gheschietsel is van sinen vader ghevloden, ende om meerder sekerheyt met sinen ghetrouwe ghesellen is hier ghetoghen? Ende noch mochtet zijn dat die andere, zijn familiare vrienden ende ghesellen, my vyant, in een groot heyr achter ghebleven zijn? Ende si zijn by avontueren ghecomen om my te meer schanden met weynich volcx te willen bethoonen, om my te meer te verveeren van perijckel ende die faculteyt van mijnen staet, om my te brenghen tot grooter onderdanicheyt? Dat si, met my tracterende, souden soo groote dinghen van my willen hebben, dattet hem van my gheweyghert soude zijn?”
    


    
           Ende also denckende, sprekende, antwoordende, ende in hem selven solverende, hen maeltijt overleet, ende zijn vander tafelen opghestaen. Niet teghenstaende, die soudaen eerde Urbaen ende sijn ghesellen seer, hen altijt meerder reverentie ende vrientschap bewijsende.
    


    
      

    


    
      Ende corts daer nae sijnde met Blanditio ende sijn broeders in een secrete camer, heeft Blanditio den soudaen met desen naevolghende woorden begonnen seer eerweerdelijcken aen te spreken:
    

  


  
    

  


  
    
      *     *
    


    
      *
    

  


  
    

  


  
    

  


  
    [Hoofdstuk 11]


    
      Hoe Blanditio tot den soudaen sprack, hem ghevende te verstaen dat Urbaen Speculo was, die sone vanden keyser, ende dat hy hem was comen besoecken om pays te maken tusschen den keyser, sinen vader, ende den soudaen, ende nae veelderhande schoone vertooninghen hem seyde dat die sone vanden keyser ghecomen is om zijn dochter te trouwen.
    


    
      [11]
    


    
      

    


    
      “Edele, hoochgheboren ende seer machtighe heere, ick bekenne inder waerheyt dattet u vreemt dunct van onsen heere Speculo ende van zijnder coemste met soo cleynen gheselschappe. Ende ick en verwondere my niet, al ist dat ghi u van sulcken coemste verwondert, maer teghenwoordelijck meyne ic u noch te segghen, het welcke nae mijn duncken niet minder zijn en sal dan dat eerste om hem daer in te verwonderen. Ghi weet die groote vyantschappen, die groote haten ende die dootlijcke oorloghen tusschen den keyser ende u, soo langhe ghewortelt. Ende noch om te comen uut eenen soo grooten arbeyt, hoe veel deerlijcke brieven, hoe veel boden ende ambassaten by u ghesonden hebben met alle begheerte ende neersticheyt 
    


    
      ghesolliciteerd om pays te hebben? Nochtans daeromme ende noch om ander dinghen en heeft hy noyt van zijn obstinatich voornemen moghen ghekeert wesen, als ghi weet by uwe leste ambassaten, die welcke in groote ootmoedicheyt ende onderdanicheyt van hem quamen gracelijcke verghiffenisse begheeren. Ende ander boden hebben hem voor u vervordert die pays ende vrientschap te verwerven. Ende int laetste, Speculo, die hier is, was tot uwer liefden met ootmoedighe biddinghen beweecht. Noch om sulcke biddinghen noch om andere en heeft hy noyt sinen wreeden ende wraeck nemenden moet van een dragma alleenlijcken willen verootmoedighen. Ende nu teghenwoordich en can niemant gheweten oft hy door jammer oft door conscientie beroert oft gheneycht by die planeten oft predestinatie dit gheconsenteert heeft, oft dat by avontueren die cracht van die soonlijcke liefde van Speculo, so soetelijcken hierom biddende, hem daer toe beroerende was. Ende soo en ist gheen lichte sake den sulcken te moghen wederstaen. Om dan sinen beminden sone Speculo te behaghen heeft hy u pays ghegheven met so grooter liefden ende trouwe dat ick menichmael ghesien hebbe door medelijden, haddet hem behoorlijck gheweest, hem van zijn ondancbaerheyt u verghiffenisse bidden. Ende voorwaer, ick hebbe hem menichmael ghesien versamen veel ridders ende edele baenreheeren inden heymelijcken ende secreten raet om zijn groot heyr teghen u als qualijck te vreden te willen seynden. Ende dat meeste deel hier van qualijck te vreden, bidden hem dat hy hen alsulcken voornemen woude laten vervolghen om eenen anderen exempel te gheven. Ende alree zijn si soe bereydt ende ghesint datse willen met wapenen hier in uwe landen comen dattet den keyser groote pijne zijn sal, ’t en si parfortse, huer te mueghen dat te doen beletten. Ende ten eynde dat hy sijnen goeden ende wel ghedisponeerden moet niet en soude noch om d’een noch om d’ander besmetten, wilt dat uwe stantvastighe broederschap ende hertelijcke vrientschappe by een weynighe tijt ende spacie hem secretelijcken gouvernere. Ende om meerder versekertheyt van uwen eewighen pays ende warachtich compact, ende ten eynde dat alle uwe vyanden hem desghelijcken vyanden zijn, jae tot meerder versekertheyt op dattet u believe, het welcke by menigherhande manieren hem seer aenghenaem is, te willen gheven voor een bruyt tot Speculo die hier is, eene uwe dochter, die welcke in schoonheyt, als door vermeertheyt is dickwils verstaen, alle d’andere vander werelt te boven gaet. Ende op dat Speculo in hem gheen sake en hebbe te claghene datter eenich ghebreck in ware, het welcke ick niet en gheloove, heeft ghewilt dat hy ende wy te samen met u die tracteerders souden zijn, hem instellende dat van die douarie oft meer oft min, als tot sulcken vrouwe ende soo grooten heere toebehoort, te samen den tribuyt, wil dattet gantschelijcken in uwen handen ghesedt si, u adverterende dat van allen tghene dat ghy daer af doen sult, is mijn heere, die keyser, wel te vreden.”
    


    
           Ende alsulcke woorden gheseyt hebbende Blanditio sweech.
    


    
      

    


    
      
        *     *
      


      
        *
      

    

  


  
    
      

    

  


  [Hoofdstuk 12]


  
    
      

    


    
      Hoe die soudaen Blanditio antwoorde ende dede sijn dochter voor hem comen, die welcke in schoonheyt ende suyver wesen seer wonderlijck was, die welcke tot Urbaen voor een bruyt ghegheven wort, dien si meynden Speculo te sine, die sone vanden keyser Frederick Barberousse.
    


    
      [12]
    


    
      

    


    
      Als die soudaen dit ghehoort hadde, hem verwonderende ende van blijschap bycans schreyende, seyde hy: “Nu, al heeft die Fortuyne straf gheweest, nu teghenwoordich is si my bermhertich, ende tot alle mijn tribulatien achte icse contrarie. Bemerckende dat ick niet en weet te begheeren, jae, yet te imagineren dat my in deser werelt aengenamer ware, te weten dat een soo hooghen ende edelen heere soect in dier vueghen mijn groote welvaert, in soo leeghen staet mi bi hem te ghelijcken van te begheeren alliantie van maechschappe. Ende niet alleenlijck ditte, het welcke my meer dan alle die werelt lief is, maer willende my ende die mijne hen verbinden ende tot alle perijckeleuse dangieren onderstellen, ben ick altijt bereydt als die minste dienaer ende gheobligeerde ondersaet tot sine gheboden onderdanichlijck my te vueghen. Ende wel bekenne ick mijn dochter tot Speculo so onweerdich te sine datse niet tot een huysvrouwe, mer tot een dienstmaecht hem ghegheven te hebben ware my lief ghenoech. Maer aenmerckende den hooghen staet waer inne ickse sie verheven te sine, al ware alle mijn lant met haer ghegheven, het soude weynich sijn in tghelijcken van hem die soo machtich is ende mach als van hem selven domineren. Ende niet te min, al en doe ick niet so vele als zijnder hoocheyt eyscht, eens deels behoore ick gheexcuseert te sine, doende na tslants oordinantie mijn behoorte. Ende daer toe, van eenich ghebreck dat in mijn dochter mochte wesen, Speculo en sal noch en can hem beclaghen! Het behaecht my dat wy tot haer gaen onversiens om haer te siene. Haer duechden en can ick niet dan in woorden uutspreken. Ghy haer siende, sult moghen het effect versekeren, u waerschouwende, dat nae het uutwijsen van dit arme lant si van goede manieren ende van edeldom haer mach beroemen, ooc van schoonheyt ende duechdelijcke vermeertheyt boven alle ander vrouwen van herwaerts over vermeten.”
    


    
           Ende dat segghende dede hy die hare comen, die welcke anders niet en was dan die goddinne die welcke haer verthoonde den schaepherder van Troyen, als si van hem den tijtel hadde die schoonste te sine. Die soudaen doen half lachende, sulcke woorden ghekeert tot Urbaen in vrolijcheden, seyde hy hem: “O Speculo, ick dencke dat sulcke coopmanschappe behoorde int hof te Roomen behoorlijcke begheerte ghenoech te hebben. Segt van haer wat u daer af dunct!”
    


    
           “Heere,” antwoorde Urbaen, “my dunckter meer af dan wel! Ende niet alleene te Roomen begheert te sine, waer dat ontallijcke cooplieden van alsulcke coopmanschappen zijn, maer in alle ander deelen van der werelt soudese wel moghen vercocht zijn. Ende eer datse in ander handen quame, ick soude my vervorderen te versamen alle het ghene datmen soude moghen doen, soo wel dunct my dat in sulcken schoonen coop dat ghelt wel besteet soude wesen.”
    


    
           Ghenoech behaechde dese antwoorde den soudaen. Ende eer si van daer scheyden in die teghenwoordicheyt van hen allen met die moeder te samen na haerlieder ghewoonte dedense Urbaen seer eerwaerdichlijcken trouwen, gheloovende die vader, die moeder ende die andere ende si van Speculo, des keysers sone, die bruyt ghemaect te sine.
    


    
      

    


    
      Ende nae veel daghen in blijde ende ghenoechlijcke feesten teghen den wille van Blanditio ende zijn broeders bleven si daer. Ende die soudaen soude wel willen in grooter feesten, na dat daer die ghewoonte was, hebben dat laetste eynde vanden houwelijcken staet in liefden volbrenghen, het welcke Blanditio hem ootmoedelijcken ter contrarien badt, affirmerende dat zijn heere seyde dat in seer grooter triumphen pompeuselijcken hy woude dat sulcke groote sake te Roomen gheopenbaert ware. Ende dese eerwaerdighe feeste bewaerde hy voor sijn laetste ende grootste blijschap van sijn leven. “Noch nymmermeer zijn bevelen, soo verre alst u ghelieven soude my te bevelen, en soude ick willen overtreden.”
    


    
           Ende die soudaen antwoorde dat hy in gheender manieren en woude dat eenich dinck dat hem beliefde anders dan dat ganschelijcken den keyser, sinen heere, beliefde ghedaen ware.
    


    
      

    


    
      
        *     *
      


      
        *
      

    

  


  
    
      

    

  


  
    

  


  
    [Hoofdstuk 13]


    
      
        Hoe dattet Urbaen seer verdroot van datmen so verlengde die solemnisatie van dat houwelijck van sine gheondertroude schoone Lucresse, ende van dat opstel ghemaect van die schoone Lucresse wech te voeren sonder gheselschap uut dat lant vanden soudaen.

      


      
        [13]
      


      
        

      


      
        Hoe seer verdrotet Urbaen dat sophistich spreken van Blanditio, ende hoe gaerne haddet hem moghelijck gheweest, soude hy hem berispt hebben, om deswille dat Blanditio arguerende, seyde dat hy niet en sach sonder groote berispinghe dat Urbaen van sine begheerde Lucresse nu tegenwoordichlijc soude mogen ghenieten, van de welcke hi alree so verlieft was dat hi alle ander dinc dan op haer te peysen hadde van hem ghedaen. Ende liever hadde hy op die tijt een ure met haer te blijven dan alle den schat te hebben die oyt in Babylonien onder die macht vanden soudaen versaemt was. Ende siende dattet anders niet zijn en mochte, menichmael vermaende hy Blanditio dat hy het wechreysen dat gheringste dat hy mochte solliciteren woude, hem waer[F1r]schouwende in hoe veel periculen, sonder andere accidenten, die daer nae comen mochten door haer blijven. Die welcke woorden hoorende, hy te samen met zijn broeders ghinghen tot den soudaen, hem segghende: volghende den corten tijt die hen heere hen dicwils ghestelt hadde, dat die navolghende morghenstont si ghesint waren met Lucresse te scheyden.
      


      
             Waer op in sulcker manieren die soudaen terstont antwoorde, segghende: “Ick meynde eensdeels te voldoene die behoorlijcheyt der eeren, als mijnen staet toe behoort. Ende onder andere een schip met edele vrouwen ende ridders ende veelderhande ander dinghen der bruyloften ae[n]gaende ghelijck als ter ghewoonten van herwaerts over ghedaen wordt, meynde ick te bereyden. Ende ghelijck ghy vanden eersten seyt dat die wille van uwen heere ende die mijne was dat een weynich spatie van tijde onse alliancie ende warachtighe vrientschappe heymelijcken ghehouden ware. Ende daeromme en sie ick niet sonder versproken te sine dat te moghen doen. Ende daerom wil ic tot sulcker saken dat het opspreeck, oneere ende die schaemte, sonder my yet daer inne te belasten, in u ghesedt si, op dat mijn heere van alle dat ghene dat ghi van sinent weghen my overgebracht hebt, nymmermeer seggen en mach, ic en hebbe als zijn familiaer ondersaet hem onderdanich geweest. Ende die douwarie ende alle ander dinghen dat ick hier toe ghesint ben te doene, hebbe ick mijnder huysvrouwen ghelaten hier haren vrijen wille in te doene, die welcke, als ick wel versekert ben, sal haer behoorlijckheyt doen. Ende niet doende so grootelijcken als tot sulcken hooghe ende edele heerschappije toebehoort, moecht ghi hem van mijnent weghen te kennen gheven dat terstont daer na dat die verborghen dinghen openbaer sijn sullen, met alle mijnre macht sal ick my vervorderen in persoone tot hem te coemen, voorsien met alle dat ghene dat mi moghelijck zijn sal, om te verbeteren ende te voldoene alle fauten ende ghebreken die ick door mijn onwetenheyt ofte anders hier inne ghedaen hebbe. Maer seer lief soudt my zijn, mochte ick met uwer eeren eenichsins uwe reyse doen verlenghen tot dat ick den keyser te kennen gheven mach ende door sonderlinghe gratie aen hem begheeren, dat om te meerder eeren hem soude believen dat eenighe ridders met Lucresse, mijn dochter, ghinghen ende andere mijn vrienden, die welcke hen alree hebben menichmael gheneycht eerwaerdichlijcken haer te verselschappen. Ende in dien dattet also si dat u niet goet en duncke als tot die ander dingen noch hier inne, wil ick dat uwe beliefde ghedaen si.”
      


      
             “Heere,” antwoorde Blanditio, “vertreck tot onse reyse te gheven, noch gheringher dan ghijt begheert, om u te ghelieven, ick soudet doen, mer ick en sie niet sonder groote berispinge nu ons hier te mogen blijven, het en si dat ghi daer af, om ons hier te houden, den last neemt, het welcke ic niet ghelooven en can, dat ghy hier toe hebbende, soo hertelijcken dat ghebot ende beliefte van mijn heere naghevolcht, dat ghy ooc in gheender manieren by avontueren een oorsake zijn wilt om hem te vergrammen.”
      


      


      
        

      


      
        Also vervult ende vol blijschappen was die soudaen van die groote maechschappe ende van so grooten liefde ende pays, die welck hy vastelijcken meynde vercreghen te hebben, dat alle ander dinck weynich oft niet dan datte hem bedwanck. Noch gheen ander antwoorde en maecte hy, anders dan dat si haren heere onderdanich zijn souden.
      


      
        

      

    


    
      
        *     *
      


      
        *
      

    

  


  
    
      

    

  


  
    

  


  
    [Hoofdstuk 14]


    
      Hoe die soudaen groote moeyte hadde om zijn huysvrouwe te ghewillighen datmen haer dochter so armelijcken verselschapt wech leyde, ende van die schreyinghen ende clachten dier ghemaect waren alst quam die schoone Lucresse tschepe te doene, ende van die groote schatten die si mede voerden.
    


    
      [14]
    


    
      

    


    
      Die soudaen van daer scheydende, ghinc na zijn huysvrouwe, haer seggende alle dat ghene dat Blanditio hem van die verscheydinghe gheseyt hadde, van die welcke den tijt soo cort was dat in gheender manieren met henlieder eeren verlengt en mochte zijn. Daer toe voeghende, dat alle die eere ende die sorghe van alle dat ghene dat daer toe behoefde, hy haer vrylijcken overliet. Ende dat boven al, op also lief als si zijn liefde hadde, van alle dat gheine dat haer moghelijck zijn soude, si bereyden soude, “by sulcker manieren dat die keyser ende zijn sone gheen behoorlijcke sake en hebben om hem te beclaghen.” Ende dit hadde die soudaen haer belast, om dat hy wiste dat ghemeynlijc die vrouwen een ghebreck is van ghierich te sine. Ende niet zijnde die saken so hoochlijcken als behoorde tot so grooter saken bereyt, hi meynde eens deels daer door onschuldicht te sine. Ende dit ghedaen, keerde hi wederom in zijn palleys, het welcke van zijns huysvrouwen niet verre en stont.
    


    
           Ende si aengaende tgene dat die soudaen gheseyt hadde, wiste si wat si daer inne behoorde te doene. Ende terstont dedesi halen Urbaen, Blanditio ende zijn broeders, die welcke met den patroon te samen blijdelijcken quamen. Ende si henlieden grootelijcken eerende, ontfincse, hebbende alree in hen tegenwoordicheyt begonnen in een tonneken te packen veelderhande baggen, gout, costelijcke ghesteenten, peerlen ende marguerieten, van so grooter weerden datmen een seer groote stadt met veel minder prijs soude hebben moghen coopen. Ende Blanditio ende zijn ander broeders, bycans lachende, nergens dan op desen schat en hadden si hen ooghen, hen dunckende den corten tijt wel te dueren duysentich jaren tot dattet in haer macht zijn soude om onder hen selven dien grooten schat te deylen. Ende aen d’ander side Urbaen die sine Lucresse, die daer was, met die ooghen ende met dat ghedachte, weynich sulcken schat prijsende, en mochte hem niet onthouden van haer te besien. Nu haer uutnemende schoonheyt, nu haer ghelaet aenschouwende, ende alsoo seere leyde hem dat lieflijcke ghedachte herwaerts ende derwaerts, dat hem Blanditio dicwils bedachte dat hy hem selven verghetende, hi buyten propoost spreken soude. Ende die moeder hadde die rijcke ende costelijcke juweelen in dat cleyn tonneken ghepact, ghesloten ende bewonden in een groot coffer, daer veel schijnende goude lakenen ende ander cleederen ende bereytselen van Lucresse in waren, welck tonneken si Urbaen ende Blanditio gaf op dat sijt den keyser overleveren souden, ghelijck als douwarie van Lucresse. Ende daer na Urbaen, Blanditio ende zijn broeders dede si na hueren staet seer rijckelicken begiften. Ende int laetste den patroon van dat schip gaf si een pavillioen so rijckelijcken gheweven ende ghewracht, dat d’een helft van zijn schip in weerden en souder niet by te ghelijcken gheweest hebben. Ende na veel danckingen van die ghiften ontfangen, die baggen, cofferen, malen ende die ander cleeren deden si sorchvuldelijck tschepe draghen.
    


    
           Ende alree was die provisie van alle die ander dinghen tot dat schip bereyt, ende alleenlijck, voor die vervullinghe van haer reyse, vertoefde die teeder Lucresse, die welcke den navolghenden dach met haer moeder seer schreyde, haer biddende dat si haer inde avontuere alsoo niet en liete als een verdoolt mensch also wech leyden. Ende dat si haer niet van so snooden staet en kende noch yet ghedaen te hebben, waeromme dat si verdiende in so grooten haeste in vreemde landen ende onder onbekende lieden also wech ghevoert te wesen.
    


    
           Tot die welcke die bedructe moeder met suchten ende schreyen antwoorde, segghende: “O seer beminde dochter, ende van my meer dan mi selven bemint, ick bekenne claerlijcken al warachtich te sine het ghene dat ghi segt. Ende also behoordy te meer medelijden met mi te hebben, die sonder hope van meer kinderen te hebben, onghetroost ende alleene ende oudt blijve, dan van u ende van uwen so jonghen ouderdom. Ende in so hooghen staet opclimmende, sal u een oorsake zijn by langhen tijt blijdelijcken te leven. Ende die mijne jaren, die welcke ick hoopte met u gracelijcken te verlanghen, sullen vercorten, u scheyden zijnde daer af die principale oorsake. Nu hevet uwen vader ghelieft dat ghy gaet, ende ic en hebbe gheen hope u ymmermeer meer te sien. Maer aenmerckende dat dese scheydinghe is uwen vader ende tot alle zijn vrienden seer profijtelijc om vrede ende eendrachticheyt te vercrijghen, eens deels soo behoorde ghi mi van mijn verdrietich leven, als een dochter tot haer moeder behoort te doene, te vertroosten. Ende en is in u, o seer beminde dochter, gheen moederlijcke liefde ghebleven, also seere als ick mach by die selve, bidde ic u dattet u believe mijn laetste bevelen nae te volghen: Eerst dat ghy u vervordert met alle sorchvuldicheyt ende verstant eerlijcken te believen dijnen vader, die keyser, van Roomen, ghelijck uwen eygen vader. Ende noch suldy studeren in behoorlijcke reverentie uwen man ghetrouwelijc dienende onderdanich te zijn. Ende boven al bevele ic u ende bidde dattet u believe u schoonheyt seer eerlijcken te regeren, u waerschouwende dat die selve meer dan eenich ander dinck ter werelt gheeft oorsake tusschen die vrouwe ende den man te leyden een bitter ende verdrietelijck leven, ende met wijlen volchter een schandelijcke doot na. Ende u noch waerschouwende bidde ick u: Ist dat ymmermeer eenighe bootschap van derwaerts over by avontueren herwaerts overcoemt, dattet u believe bi u brieven, om des wille dat ghi verre zijt, oft u van my yet indachtich is, dicwils te vertoonen. Ende om dat den wech verre is, dat lant vreemde is, ende te late machmen overdencken die diveersche saken die die Avontuere by verborghen weghen den levenden bereyt. Ende om des wille dat ick daer menichmael op ghedacht hebbe, ick wil dat dese twee seer costelijcke steenen van Orientale verwe, die welcke ick langhen tijt verborghen voor u bewaert hebbe, dat onder den boort van dijn witte ende onderste cleet u believe die te naeyen. Die welcke zijn van so grooter ende sulcken weerden, dat ghy alsoo veel niet en soude moghen eysschen, si en zijn van veel hoogher prijs.”
    


    
           Die jonghe jouffrouwe hoorende die deerlijcke ende hertelijcke woorden vander moeder, was so seer tot schreyen bereyt dat si met grooter pijnen niet en had doen ter tijt connen eenich gansch woort met volcomender spraken uutspreken. Ende met jammerliken suchten schreyende, nae die costelijcke steenen bewaert hebbende, in grooter banghicheyt sprack si aldus: “Seer beminde moeder, die banghighe ende bittere rouwen, om dat ick u teghen mijnen wille late, deeren my seere, ende te meer dat ghy die te bitterlijcker draecht. Soo veel te meer is in my dat leven te periculeuser, in soo veel dat ic jongher ende teeder ben ende luttel ghewoon te lijden soo droevighen sake. Maer also langhe als ick leven sal, soo sal ick my vervorderen te volghen het ghene dat ghy my om mijn groote eere ende welvaert belast hebt.”
    


    
      

    


    
      Ende in middelen tijde Urbaen, Blanditio ende andere van haren volcke quamen by die vrouwe, die welcke na veel nauwe ende soete omhelsinghen tot Urbaen ghedaen, al schreyende deerlijcken ghenoech seyde: “O seer beminde sone, nu sie ick dat ghi wech gaet ende leydtse met u, die ghene die alleene was d’eerste ende die laetste vertroostinghe van mijn leven. Niet meer en meyne icxse te sien, die welcke, also vele als in my is, ick u ootmoedelijcken bevele ende tot den heere, uwen vader, huer, den soudaen ende mi u believe te ghebieden.”
    


    
           Ende daer nae namse Lucresse ende leverdese in die handen van Urbaen. Ende veel edele joncfrouwen al schoonlijcken quamen verselschappende die bruyt tot den schepe toe, ende die soudaen desghelijcken met eenighe van zijn baenreheeren, ende met zijn dochter sprekende, haer vertroostende ende onderwijsende, quam noch tot daer. Ende nae sommighe deerlijcke suchten schreyende schieden si van daer.
    


    
      

    


    
      
        *     *
      


      
        *
      

    

  


  
    
      

    

  


  [Hoofdstuk 15]


  
    
      

    


    
      Hoe dat Urbaen ende Lucresse, nae dat si op die zee waren, niet en dachten dan op haer lieflijcke liefde, ende Blanditio ende die andere en dachten anders niet dan op die rijcdommen die si mede voerden, die welcke hem deden versieren een onghetrouwe verraderije.
    


    
      [15]
    


    
      

    


    
      Lucresse hadde van Blanditio met pijne connen verwerven met huer te leyden eene haer seer oude voester, die welcke die eerste ende die laetste gheweest hadde die haer in grooter liefden ghegheven hadde kintschelijcke voetselen. Ende zijnde vander haven in die zee een weynich verlengt, toghen si die seylen op, ende van Neptunus ende Eolus ghefavoriseert, die matelijcken dat schip van hem bliesen, ende blijdelijcken seylende volchden si haren wech.
    


    
      

    


    
      Den edelen Urbaen op gheenen anderen schat dan op sine Lucresse en dachte, haer altijt besiende, ende dicwils in hem selven sprekende seyde: “Wie isser nu in die werelt meer blijder dan icke, ende wie leefter gracelijcker? Seker nyemant, als ick gheloove. Ende van menighe, van die welcke die oude ende wel gheluckighe memorie tot desen teghenwoordighen tijt mentie maect, isser luttel weerdich by my gheleken te sine. Waert dat si in wesen waren, ick en meyne niet dat si my te boven gaen souden. Ick en meyne niet dat Paris van sine gheroofde Helaine hem mochte also wel als ick te vreden vermeten. Ende ghelooft si God! Wie in hem hopende leeft, en mach int langhe vertrecken niet qualijck eynden. O wat groote gratie dedy my, Heere, als inden moet van Blanditio quamen sulcke subtijle versieringhen, dat niet willende dat in so groote snootheyt arbeydende, ick mijn daghen overbrachte. Ende seker, terstont nae dat ick aen lant ghecomen sal zijn, met naerstighe voetstappen, van Jupiter, van Juno ende van Hymeneus, die goedertieren ende heylighe outaren met weerdighe offerhanden sullen van my versocht zijn. Ende van so groote duechden als si my ghedaen hebben, sal icxse bedancken. Ick hebbe nv wel mijn begheerte met mi. Nu wie verbiet mi dat eynde daer van dat die ghelieuen voorts begheeren te soecken?”
    


    
           Ende sulcke woorden seyde hy, recht alsoo als dede die coninck Thereus, hebbende met hem in zijn schip Philomela.
    


    
      

    


    
      Blanditio ende die andere hadden hen ghedachten op die juweelen, hen dunckende dattet langhen tijt ghenoech was om die tot huerder profijt te moghen deylen. Ende waren alree ter plaetsen ghecomen, van haren patroon ghewesen, daer si hem eerst beraden hadden haer meyninghe tot executie te brenghen, dat, bycans int midden van haerder seylinghen ghecomen zijnde, streken si haer seylen.
    


    
      

    

  


  
    
      *     *
    


    
      *
    

  


  
    

  


  
    

  


  
    [Hoofdstuk 16]


    
      Hoe onder verwe van hen te verversschen Blanditio ende zijn ghesellen ghinghen te lande in een seer wilt eylant, daer si by verraderije lieten Urbaen ende Lucresse in die ontfermenisse van die wilde beesten.
    


    
      [16]
    


    
      

    


    
      Ende dat schip gheanckert nemende haven in een onbewoonde clippe van allen generalijcken gheheeten dat Verdoolde Eylant, het welcke was van menighe ende diveersche dieren vol, ende van veel bijtende ende verhongherde leeuwen bewoont. Al daer Urbaen, Lucresse ende Blanditio ende die andere in grooter feesten blijdelijck ghinghen te lande. Ende niet verre vanden oever dat rijcke pavillioen den patroon ghegheven in eenen cleynen beemt deden zijt oprechten, ende daer inne deden si een bedde eerlijcken bereyden. Ende daer etende ende drinckende ende makende goede chiere feesteerden si malcanderen. Ende daer nae soetelijcken met harpen liedekens singhende, begonsten si te dansen. Ende Blanditio, Lucresse biddende, seyde haer dat si beghinsel tot eenich liedeken gheven soude, op dat alle die ander volghende niet en faelgeerden. Ende si als swaermoedich, als oft si van haer toecomende ongheluck een waersegster gheweest hadde, ende ter contrarien veynsende, in een enghelijcke luyde stemme singhende seyde:
    


    
      

    


    
      Het liedeken
    


    
      

    


    
      “Eylaes, waeromme moet ick nu scheyden?
    


    
      Scheyden van die plaetse, soo soet om aensien?
    


    
      Ick en weet, eylaes, werwaerts ick sal vlien.
    


    
      Nv troost, coemt my mijn pijnen gheleyden!”
    


    
      

    


    
      Dat liedeken gheeyndt, die andere, hoorende dien wonderlijcken ende soeten sanck, die behoorde te volghen, sweghen.
    


    
      

    


    
      Ende alree die radien van die groote planete begonsten haer presentie te weygheren ende den nacht plaetse te gheven als Blanditio tot Urbaen lachende sprack, segghende: “Mijn seer beminde kint, wy moghen door dijne seer principale oorsake, u lovende, ons verhueghen te sine met u te samen sonder eenich achterdencken seer rijck gheworden. Ende tot deser uren isset van nu voort aen tijt dat ghy beghint in die begheerde Lucresse te nemen vruecht ende ghenuechte. Ende voor dat beste hebben wy voor ons ghenomen dat desen nacht in dit pavillioen die uuterste ghenoechten van die houwelijcke liefden ghy te samen smaect. Daer na, comende uut sulcken ghedachte, sullen wy morghen moeten in secreten raet overlegghen waer wy sekerlijck sullen moghen, den vercreghen schat onder ons deylende, blijven.”
    


    
           Och hoe blijde was Urbaen van desen, ende hoe gaerne luysterde hi nae die valsche woorden van Blanditio, die welcke hy meynde warachtich te sine, tot den welcken hy seyde altijt tot zijnder belieften bereyt te sine. Ende van alle dat ghene dat hy oordineerde hielt hy hem voor wel te vreden. Daer na deen vanden anderen soetelijcken oorlof nemende, schieden si.
    


    
           Ende Blanditio ende alle die andere ghinghen te schepe. Ende Urbaen ende die sine Lucresse onder dat rijcke pavillioen in dat ghegordijnde bedde blijdelijck ende gracelijck ghinghen si alle beyde. Ende die oude voester niet verre van hen verlengt in eenen hoeck van dat pavillioen op een cleyn koetsken nederligghende, sliep. Ende terstont na veel ende diveersche spraken Blanditio met den patroon deviserende seyde dat om te meer henlieden groote sekerheyt ende welvaren hy alleene al heymelijck in dat pavillioen ghinghe ende inden eersten slaep die twee nieuwe ghehoude met die oude voester sonder eenich gheruchte te maken soudese dat leven nemen, op dat huere begheerde saken met minder dangier mochten lichtelijcker te gheschien ende teenen eynde ghebracht werden. Ende si ghedoot zijnde, den costelijcken schat souden si sonder vreese onder henlieden moghen deylen.
    


    
           Die woorden van Blanditio behaechden den patroon ghenoech ende sonder eenighe suspicie zijnde den tijt ghesedt, nam een scherp mes in d’een hant ende in d’ander een barnende toortse, ende opt schoonlijcste ende saechtelijcste dat hi mochte, met alleen een gheselle, quamen si tot dat pavillioen. Ende dat hooge opheffende al heymelijcken ghinghen si nae dat bedde ende die twee teeder ghehoude, door hen verroeringhe oft door Venus onderlinghe te seer ghevochten, vontse naect ende ontdect ligghende. Ende te wijle dat die patroon dat mes opheffende om te slane, als door dat ingheven van God, weerhielt hem, waeromme hen siende soo wit, soo suyver, soo schoone, van medelijden oft van conscientie beruert, keerde wederomme te rugghe. Ende met een aensicht gansch verbolghen seyde tot Blanditio: “In gheender manieren het herte oft voorwaer mijnen moet en lijdt niet dat van twee soo onnoosele ghehoude ick soude gheweest hebben van eenen so wreeden ende afgrijselijcken doot die oorsake. Maer in veel minder pijne ende veel sekerder sal ick u hem doot bewijsen, ende van hen en sal nymmermeer nieumare zijn, want ons en is niet van noode ander dinck te doene dan dat wy heymelijck van hier scheyden. Ende si ende haer voester moghen hem met die behendicheyt van Dedalus oft die tooverijen van Medea ghetroosten, want ander ontcominghe tot haer catijvelijck leven en weet ic niet als wy aldus sonder hen wech ghevaren sullen zijn. Waeromme ick my bedencke ende ben versekert dat twee daghen niet en sullen volbracht zijn dan dat van grooten hongher, den gheest hen beghevende, si sterven sullen, ende by avontueren gheringher sullen si van eenighe wilde beesten verslonden zijn.”
    


    
           Ende desen raet grootelijcken onder henlieden ghedebateert beliefde henlieden. Ende sonder meer woorden anckerden si van die perijckeleuse clippe dat schip. Ende si een weynich gheseylt zijnde, voor winde met uutghestrecte seylen in seer grooter blijschappen latende die twee nieuwe ghehoude, schieden si van daer. Ende soo gheringhe seylden si, dat si in weynich daghen in Vranckerijcke aenghecomen waren, aldaer als Blanditio ende zijn broeders hadden alree haer herte te Parijs te blijven voor hen ghenomen.
    

  


  
    

  


  
    
      *     *
    


    
      *
    

  


  
    

  


  
    

  


  [Hoofdstuk 17]


  
    Hoe Urbaen ende Lucresse ghewaer werden van die verraderije diemen hen ghedaen hadde, ende hoe, si bycans stervende van hongher in dat eylant, daer by avontueren een schip quam diese salveerde.
  


  
    [17]
  


  
    

  


  
    Ende terstont daer na Blanditio schicte tot den patroon zijn woorden in sulcker manieren, segghende: “Wy zijn nu ter tijt aenghecomen ter plaetsen daer van u broederlijcke gheselschap ghy behoort te hebben loon. Ende inden eersten wil ick dat dese cleederen die voor Lucresse ghegheven waren, die haer van nu voortaen niet meer behoeffelijck zijn en sullen, ghelijck als dijn eyghen u vrijlijcken ghegeven zijn. Ende die rijcke goude lakenen, van grooter consten met der hant ghewracht, wil ic dat ghy die voor u eygen behoudt. Ende dat schip, van dat welcke ghi alree met uwen arbeyt een deel vercregen hadt, si u noch ghelijck als die andere bereytselen ende costelijcke ende rijckelijcke lakenen als u eyghen ghelaten.”
  


  
         Ende daer nae dat seer rijcke ende seer ghepresen tonneken open slaende, tooch daer uute alle die bagghen, ghesteenten ende peerlen, die van wonderlijcke ende ontallijcke rijcdommen waren om aen te sien. Ende eensdeels van die selve bagghen gaf Blanditio noch voor die huysvrouwe vanden patroon, die welcke seer blijde ende hem daer af danckende tot Genuen weder keerde. Ende zijn bootsgesellen, van die cleeren maecte henlieden daer deelachtighe ghifte af. Ende tot sine saken ordinantie ghegeven hebbende, met zijn cleyn huysghesin seylde hi na Cathelongue, daer hi om meerder sekerheyt woude die reste van zijn leven leyden.
  


  
         Ende Blanditio met zijn broeders te Parijs met den verborghen schat ende met alle ander dingen quamen si by sulcker manieren ende met so goeder oordinantien regerende hen saken, dat si in weynich daghen van veelderhande groote besittinghen, dorpen ende casteelen van dat onrechtvaerdich vercreghen ende met quaden ghestolen schat cochten. Ende alree van alle die plaetsen daer ontrent gheleghen van hen groote rijcdom ende groote wijsdom liep die nieumare. Mer dit latende, keeren wi wederomme tot Urbaen, Lucresse ende die voester, die verradelijcken in dat eylant ghelaten waren.
  


  
    

  


  
    Noch en was den dach niet al licht als met die beminde Lucresse Urbaen met dat gheluyt der clinckende briessingen van die wreede leeuwen wacker wert. Ende een weynich traechlijcken opstaende, ghinghen si tot den oever vander zee met haer oude voester, al blijdelijcken meynende Blanditio ende die andere ende haer ghelaten schip weder te vindene. Ende rontsomme siende niemanden siende noch hoorende, bemerckende die verraderije, begosten alle bitterlijck te schreyen, segghende Urbaen: “O verrader Blanditio, nu zijn die effecten van u verraderije mi openbaer. O wreede ende quade man, uwe valscheden tot mijnder swaerder schaden bekenne ick nu catijvelijcken. O boose ende vermaledijde man, het en was u niet van noode met soo veel consten, met alsoo veel valsche versierde bedrieghingen te hebben willen bevanghen mijn groote simpelheyt in mijnder jonckheyt. Och hoe weynich eeren ende vermaertheyt sal u daer af comen, bedroghen te hebben, om alsoo vileynen ende catijvigen doot te doen lijden, my arme jonghelinck, die hem in u betroude. Ende ist dat ditte oft argher om te samen gheconsenteert te hebben tot soo grooter boosheyt ic verdient had, ghi en behoort ten minsten die ghene niet te sine die van u misdaet ende die mijne sulcke penitentie gheven soudet. Ende wast by al so dattet u dochte dat ick alsulcke allendighe doot weerdich was, die onnoosele jonckvrouwe ende die onschuldighe oude vrouwe behoorde tot medelijden u groote wreetheyt te verwecken.” Ende met dese ende ander ghelijcke woorden grootelijc schreyende, hem zijn aensicht met zijn handen slaende, tormenteerde hy hem seere.
  


  
         Ende ter ander siden die bedructe Lucresse vervloecte den dach dat si gheboren was, ende van haer hooft dat gheeluwe hayr, door dootlijcke banghicheyt bedwonghen, tooch si met grooter gramschap uute, ende van haer verssche ende schijnende aensicht, alree bleeck gheworden, met haer eyghen naghelen dede si dat bloet daer uut comen. Ende die oude voester door grooten rouwe al gheturbeert, schreyende met heesscher stemmen, en hielt niet op haer te vertroosten.
  


  
    

  


  
    Ende in dit seer bitter leven drie daghen oft meer van cruyden alleenlijck ende sout water leefden si, hen vervorderende in dat holle der hant die gherompelden ende drooghen mont van sulck water verversschende te bedauwen. Ende weynich daer nae die droevighe Urbaen leyde hem op dat groene gras, bycans meer van flauheyt dan van ander dinc. Ende die ongheluckighe Lucresse, mistroostich van alle welvaert, begheerende van eenighe wreede beeste verslonden te sine, die deerlijcke doot si begheerde in sulcker manieren als die mistrooste Andromeda aenden oever vertoevende, vanden monster verslonden te worden.
  


  
         Doen Urbaen al bevende ende bevreest tot sine Lucresse uut sinen mont met pijnen sulcke woorden verhaelde hy, segghende:
  


  
    

  


  
    
      *     *
    


    
      *
    

  


  
    

  


  [Hoofdstuk 18]


  
    
      

    


    
      Hoe dat Urbaen was belijdende dat groot onghelijc dat hy Lucresse ghedaen hadde ende vertroostese, ende van die gracelijcke propoosten die Lucresse schreyende hem voorhielt.
    


    
      [18]
    


    
      

    


    
      “O gracelijcke ende onnoosel jouffrouwe, vergheeft mi dat ic hebbe gheweest ondanckbaer ende schadelijck teghen u ende die uwe. Ic die warachtelijc bekenne mijn leege afcoemste, zijnde in so snooden bloet opghevoet, en derf na u als man dat aensicht niet opheffen. Nu van u bekennende die fortuyne belijde dat ick onweerdich ben van u seer edele ende seer lieflijck gheselschap. Ende als een rechte sake Fortuyne heeft my ghebracht tot dit uuterste eynde, al waer een yeghelijck behoort te comen, maer nyet soo catijvelijck als ick. Ende van dees redene door uwe ootmoedicheyt hope ick my van u niet geweyghert te worden eenighe verghiffenisse. Het welcke ick van goeder herten van u begheere, van dye groote ende sware misdaden ende van die valsche ende quade bedriegingen ende van die onrechte ende dootlijcke ongelijcken, die ic tegen u ende tegen alle dye uwe by den raet van eenen anderen stouteliken gewracht hebbe. Ende vervaert ende beschaemt gheve ic u te kennen dat ic vanden keyser die sone niet en ben, maer van eenen snooden ende seer armen weert vinde ic mi op die werelt gewonnen. Ende al om uwen schat te rooven met grooter behendicheyt, ghelijc als ghi ghesien hebt, arbeyden wy. Ende die valsche ende quade Blanditio met die sine bedriechlijcke woorden heeft mi dese penitentie gelaten, die welcke ic na sijn duncken verdient hebbe. Ende ghi, lieve ende seer edel jouffrouwe, hier af onverdient, niet schultbaer in eenich dinck, sijt door mijn oorsake alsoe ghelijck als icke in een so seer quaet ongeluc gecomen. Ende daer omme biechte ic mi, daer af berou hebbende, biddende ootmoedelijcken uwe goedertierenheyt, dat si haer geweerdige tot my onweerdich vergiffenisse te gheven.” Ende van meer te dier tijt te spreken, anders dan suchten, sweech hi.
    


    
           Als die bedructe Lucresse niet ophoudende van schreyen, met een leeghe ende weeke stemme nauwelijcken ghehoort, seyde aldus: “Eylacen, ic, die den eersten dach bekende bi dat arme ende cleyne geselschap tot sulcken ende so hoogen heere onbequaem te sine, ende te sine onder valsche woorden eenich bedroch verborgen. Maer ic en dorste niet openbaren het gene dat binnen mijn arm herte was, maer alle vermoeden aen side ghestelt, u alleene siende, gracelijck ende heerlijck u presenterende, het aensien van u beelde doorstralende mijnen moet, om dat ghy daer jeghenwoordich sijnde, my versekerdet, en soude ick niet ghelaten hebben tot die houwelijcke voorwaerde uwe te sine, ende daeromme vergheve ict u. Ende als een dinck van cleynder weerden, so vele ende sulcke onghelijcken en achte ic niet. En siet ghi niet dat dit dinck is dminste deel van onse droeffenissen te ghelijcken tot dit dootlijck onghelijck dat ghy nu met ooghen aensiet, met hoe veel droeffenissen ende pijnen ons die Fortuyne bereyt heeft?”
    


    
           Ende alree wasset den eenen ende den anderen moeylijck, om haren flauwen gheest, dat spreken. Ende gheseten zijnde ende met pijnen opstaende, ghinghen si in dat pavillioen ende op dat koetsken leyden si haer flauwe leden. Ende si gheleghen ende rustende, seyden dat om gheenen roof na haer doot tot eenighe beeste oft voghel te sine, namen si voor hen haer droevich leven daer te eynden.
    


    
      

    


    
      
        *     *
      


      
        *
      

    

  


  
    
      

    

  


  [Hoofdstuk 19]


  
    
      

    


    
      Hoe een schip met cooplieden in dat eylant aen quam, daer si vonden die bedructe Urbaen ende Lucresse, die welcke si voerden ende brachten in een goede havene.
    


    
      [19]
    


    
      

    


    
      Ende als Urbaen ende Lucresse zijnde in sulcken propooste, siet hier by avontueren, alst God beliefde, een schip van oosten gheladen, met ontwonden seylen door die blasende winden ghedreven, quam daer aen. Ende die ghene die daer inne waren bemerckende, saghen in die perijckeleuse clippe dat rijcke pavillioen van verre ghespannen. Ende een yeghelijck werpende die ooghen van ontallijcker verwonderinge, en wisten wat vermoeden noch overpeysen wat dinck dattet in eenigher manieren zijn mochte. Ende om dattet tot die sommighe van hen alree kennelijck was dat om die groote vreese van die bijtende ende perijckeleuse wilde beesten, niemant daer en quam, dies die clippe oft eylant te ghenaken yeghelijck vreesde. Ende met sulcke ghedachten om daer te gane, dicwils menichmael waren ‘neen’ ende ‘jae’ in haer ghedachten varierende, en wisten wat doen. Int eynde te samen om te willen van het ghene datter af was versekert zijn, ghinghen si alle derwaerts. Ende van dat schip aen die clippe bycans alle uutghegaen, ghingen si haestelijcken na dat pavillioen. Ende dat opheffende, saghen die twee nieuwe ghehoude bycans vergaen, verlaten, liggende. Ende vanden patroon meer dan een mael gheroepen, met pijne hieven si die ooghen oppe, ende rasende en mochten si gheen woort van eenich verstant volcomenlijck uut spreken. Ende in die selve tijt waren si vanden patroon saechtelijcken in dat schip ghedreghen met die voester die bycans doot was.
    


    
           Ende by dat vier met costelijcke vochticheyt ghebaeyt ende ghewreven, sulcx dat weder crijghende bycans huer verloren hope, begonsten si met welvoedende delicate confitueren spijse hem op te coesteren. Ende gheringhe daer nae tot den patroon ghecomen, van alsoo grooten dienst hem bedanckende, seyden si dat si ende haer goeden waren eewelijcken in hem ghehouden. Ende si moghende binnen een wijle tijts allenskens gheleyt worden, het dochte henlieden dan alle haer pijne eens deels ghenesen te sine. Ende die patroon aenmerckende haer faetsoen, dat si van edel wesen waren, bycans al bevreest, eerwaerdichlijcken wat die oorsake van soo grooten ongheval was, vraechde hy hen. Op welcke sonder toeven tot sulcken vraghe gaf Lucresse die antwoorde. Ende om te weten wat dingen dattet was, seyde si aldus: “Het is waer dat onse vader langhen tijt gheweest heeft inden dienst vanden soudaen, in dat lant vanden welcken ick met desen mijnen broeder gheboren ben. Ende alree wast daer al openbaer van die hatelijcke ende dootlijcke oorloghe tusschen hem ende den keyser begonnen. Ende voor vreese van goeden, ende veel meer van ons selven, dat meeste deel van die selve souden wy nae Gennes om die meerder sekerheyt. Ende ons vader vanden soudaen oorlof nemende, moeste reysen, soo dat wy van hem namen menigherhande habijten, bagghen ende rijcke ghiften, die welcke na dat ick ghesien hebbe, waren van alle ons leet die principale oorsake. Want in een schip van Catelanen, in die welcke wi ons betrouwende, ghinghen tot die onbewoonde clippe seylende; hebbende oorsake om ons te verversschen, ghinghen wy aen lant. Ende den volghenden nacht, in die maniere dat ghi ons vondt, sonder onsen lieven vader met ons voester lieten si ons, in vueghen dat wi segghen moghen dat alleenlijcken door uwe duecht ende gratie ghy ons vander doot hebt tot dat leven verwect.” Ende haer segghen gheeyndt, met hen medelijden hebbende, begonsten si bitterlijcken te schreyen.
    


    
           Ende die medelijdende patroon met groote beloften ende soete woorden vervorderde hem met die andere so veel als hy mochte, te vertroosten. Ende onder henlieden seyden si dat si behoorde te sine die bloeme van alle schoonheden ende van manieren, van alsoo veel alsmen ymmermeer in die werelt vinden mochte, ende vervloecten die fortse ende die macht van die ghene die van soo grooten leet die oorsake gheweest hadden. Noch soo wreede noch bitter doot, seyden si, en mochte henlieden van yemant bereyt zijn, si en hadden veel quader verdient!
    


    
           Ende in alsulcke spraken ende veel anders quamen si in die haven van Naples. Ende eer dat si te lande ghinghen, die teeder Lucresse van haer ontsteken onghelijck ende van die sware rouwen een weynich te vreden, in een blijde ende gracelijck aensicht nae den patroon ghekeert, seyde alsulcke woorden:
    

  


  
    

  


  
    
      *     *
    


    
      *
    

  


  
    

  


  
    

  


  [Hoofdstuk 20]


  
    
      Hoe Lucresse in recompensie vanden lieflijcken dienst die hen die schiplieden ghedaen hadden, gaf haer pavillioen den patroon vanden schepe.
    


    
      [20]
    


    
      

    


    
      “Beminde vrient ende hertelijcke broeder, van uwe lieflijcke bystant, niet soo vele als u toebehoort, maer na onsen vermoghen bedancken wy u inder eewicheyt, God biddende u weder te gheven voor ons weerdighe verdienste ende recompensie. U ootmoedelijc biddende door die soete liefde ende warachtich medelijden die ghi ons in die perijckeleuse clippe verlaten toondet, dattet u believe van onser armoeden dat pavillioen te ontfanghen, het welcke in blijde ende vrijen moet wy u gheven op dattet u si van onse catijvicheyt gedenckende ghetuyghenisse.”
    


    
           Ende hi hoorende dese woorden van die jonckvrouwe, dacht si hem noch meer dan met den eersten een seer edele vrouwe te sine, ende van wonderlijcke vermaertheyt ende soete ende goedertieren in woorden, ende datmen haers ghelijcke in die werelt niet en soude hebben connen vinden. Ende al goedertierlijcken ende weerdichlijcken antwoorde hi haer niet verdient te hebben voor so cleynen loon soo hooghen ghifte, dat wedersegghende alsoo seer als hi mochte van dat te willen aenveerden, maer soo veel was hy van die hooghe ghebeden van Lucresse bedwongen dat na menighe wedersegghinghen hy dat accepteren moeste.
    


    
      

    


    
      Ende terstont daer na die vrouwe, Urbaen ende die oude voester ghinghen met den patroon te lande. Ende hen een weynich verselschapt hebbende ende nemende oorlof, schieden die eene vanden anderen.
    


    
           Die patroon is wederomme tsinen schepe ghekeert. Eerst dat rijcke pavillioen dede hy in zijn huys sluyten. Daer nae heeft hi gheordineert zijn gheladen schip te lossen van alle zijn ander coopmanschappen, arbeydende ende onledich sijnde.
    


    
           Ende Urbaen ende Lucresse hadden alree in een out cleercoopers winckel haer schoone, rijcke ende schijnende cleederen in grof ende snoode laken vermanghelt. Ende als arme pelgrims na Roomen cleyne dachreysen reysende, namen si hueren wech.
    


    
      

    


    
      
        *     *
      


      
        *

      Hoe nae dat Urbaen ende Lucresse te Roomen ghecomen waren, ghinghen si byden weert, die ghemeynde vader van Urbaen, die welcke hen seer straffelijcken verjaechde, ende hoe dat Silvestre, moeder vanden voorschreven Urbaen, die medelijdelijcken ontfinck.
    


    
      [21]
    


    
      

    


    
      Ende in weynich daghen quamen si in die stadt van Roomen. Ende Urbaen, nae dat si daer inne ghecomen waren, met sine Lucresse ende met die ghetrouwe voester ghinghen si ten huyse vanden ouden weert ende van sinen ghemeynden vader. Die welcke alsoo gheringhe als hy hem ghesien hadde, hem kende, segghende: “Wat presumptie oft wat stoute vermetelheyt heeft u gheruert met sulcke volck in mijn huys te comen? Dat wanneer ick u meest van doene hadde, ghy, als valsch ende quaet, sonder oorlof te begheeren schiedt van my?! Ende te deser uren als van u noch van u joncvrouwe en heb ic niet te doene, ende u oorlof ghevende, wil dat ghi gaet!”
    


    
           Tot die hooghe ende dreyghelijcke woorden vanden weert liep alle dat volck vanden huyse, onder die welcke die moeder van Urbaen quam, ende om deswille dat si in dat wout opghevoet was ende opgheheven was, was si Silvestre ghenaemt. Die welcke, als si haren sone sach, terstont had si hem ghekent, liep hem omhelsen ende duysent soete cussen oft meer, gheloove ick, gaf si hem schreyende eer si van hem ghescheyden mochte. Ende daer nae al medelijdelijck  ende ootmoedelick na den weert ghekeert, badt hem dat hi hem alleenlijcken voor dien nacht hem beliefde met zijn vrouwen te herberghen. “Ende dan sullen wy den navolghenden dach voorsien,” seyde si, “voor haren noot.”
    


    
           Ende hoe wel dat Lucresse ende die andere die teghenwoordich waren, dit vanden weert met soete woorden begheerden, niet teghenstaende noch die beden van die moeder noch die woorden van die oude voester noch dat jammer van Urbaen noch van yemant anders en hadden cracht hem van zijn herdt ende obstinaet voornemen te veranderen.
    


    
           Ende te dier tijt Lucresse in een opgeheven aensicht seyde: “Van veel meer dootlijcke onghelijcken dan dese heeft ons die Fortuyne menichmael benaut, ende zijn tot deser uren toe levende van haer beschermt gheweest. Ende der selver ghelijcken meynen wy haer sonder u ontfanghinghe te wederstaen ende leven.” Ende na alsulcke woorden Lucresse met Urbaen, Silvestre ende die voester hen volghende, schieden si van daer.
    


    
      

    


    
      Nu hadde dese Silvestre, moeder van Urbaen, een haer ghebuere, haer een goet vrient, weduwe, oudt ende rijcke, ende d’een d’andere malcanderen tsamen liefhebbende, betroude haer selven al ghereet ende van haer seker als van eens selfs lichaem tsamen ghewonnen te hebben gheweest, in dat huys van die welcke die verjaechde pelgrims in grooten arbeyt Silvestre gheleyde. Ende si hem siende ende zijnde geinformeert wie si waren, met bliden ghelate ontfinck si hen. Ende daer na hem matelijcken te eten ghegheven hebbende, leydese in een goede camere ende wel toe ghemaect te slapen.
    


    
           Ende Urbaen van die sware ende melancolieuse ghedachten overdenckende wat leven dat sijn soude mogen wesen, alle die nacht, nu herwaerts nu derwaerts, keerde hi hem sonder eenighe ruste te nemen. Ende hem bedenckende dat hy, Lucresse aenschouwende, van sine droefheden eenighe laeffenisse soude ontfanghen, tot si, hem siende, seyde aldus:
    


    
      

    


    
      *     *
    


    
      *
    

  


  
    

  


  
    

  


  
    [Hoofdstuk 22]


    
      Hoe Lucresse haren lieven man Urbaen vertrooste ende vercocht een van die bagghen die haer moeder haer ghegheven hadde, die somme van tsestich duysent ducaten, van die welcke somme si een huys cochten te Roomen ende seer rijcken huysraet daer inne, om dat huys te stofferen.
    


    
      [22]
    


    
      

    


    
      “Mijn lieve man, ende my veel weerder dan alle die werelt, ick en weet oft lichamelijcke siecte is oft beroerden moet oft sware ghedachten, dat ick u meer dan die andere hebbe ghesien sonder slapen versuchten. Ende om deswille dat ick bekenne dat het ghene dat den hemel gheordineert heeft oft het ghene dat te ghebueren is en mach nymmermeer by eenich menschelijck argument van sulcken wille beletten, niet seker door u schult maer by goddelijck oordeel gedestineert oft warachtelijck dye vyantsche Fortuyne heeft by avontueren ghewilt dat ic in vreemde landen met menigerhande periculen omringhet soude gheleydt worden. Ende alleenlijcken van blijschappe eenen eenlijcken troost is mi ghebleven, dat ick my sie seer wel te vreden meer met u dan van eenighen anderen bruydegom oft man. Ende den eersten dach dat ick u sach, so gaf ick mi tot u ganschelijcken met eenen ghesinden moet uwe te sine, hoe wel dat ghi eenighe oorsake hebt om u te bedroeven. Ende dies u te sien, niet van eenen anderen maer van uwen ouden vader ontseyt ende versaect. Ende hoe wel dattet u swaer schijnt, niet teghenstaende en behoordy u niet alsoo seer te mistroosten als ghi doet. Ende u waerschouwende dat met die gratie Gods ende den raet van die mijne seer lieve moeder, ic gheloove van dinghen ons nootelijck tot ons leven tot die ghetermineerde ouderdom ons en sal nymmermeer niet ghebreken.” Ende in middelen tijde dat Lucresse sulcke nutte ende lieflijcke woorden tot Urbaen seyde, die welcke hy al blijde in groote ghenoechten aenhoorde.
    


    
           Ende daer en tusschen dat deffect van desen tot sijnder ghedachten ghinck, openbaerde hem den dach. Ende alree die levende sonne met haer bernende ende clare radien begonste volcomelijcken tot die levende haer licht te thoonen, alsoo dat vande selve bedwonghen parfortse sy stonden oppe. Ende Urbaen, die moeder ende Lucresse namen den wech nae Campodogle ende ghinghen by dat groot palleys, daer dye rijcke bancquiers ende edele cooplieden woonden. Ende si alle oft dat meeste deel aensiende die wonderlijcke schoonheyt van Lucresse presen sise, hen dunckende wel een vreemde sake te sine dat onder soo snooden hoet was soo gracelijcken ende enghelijcken aensicht bedeckt. Ende die seer eerbare jonghe vrouwe hadde alree in haer handen genomen eene van dye verborgen ende costelijcke steenen, die welcke van dese cooplieden ende andere volmaecte lapidarisen niet soo haest ghesien en was, si en presen die van grooter weerden te sine, soo vele datter tsestich duysent ducaten oft meer van velen haer voor gheboden waren. Ende sonder anderen raet die leuerende gaf sise hen. Van die welcke penninghen si eens deels ontfinck, ende die andere lietse hen in handen om die voor haer te bewaren. Ende van daer scheydende ten huyse van daer si ghecomen waren, keerden si wederomme.
    


    
      

    


    
      Ende den anderen vervolghenden dach by handen van makelaers daer toe ghedeputeert, een uutnemende ende seer schoon palleys, niet verre van het selve vanden keyser, cochten si. Ende van bedden ende gordijnen ende groote menichte van ander hangselen ende anderen behoeflijcken huysraet versaghen si hen ghenoech. Ende sijnde van dienaers, maerten, ende ander huysghesin ende peerden in edelheyt voorsien ende van rijck ende fijn laken, Lucresse, Urbaen ende die moeder ende alle die sine na haren staet seer eerlijcken ghecleet. Ende hebbende doen alle haer saken wel ende discretelijcken gheordineert, seyde si tot Urbaen, in een blijde aenschijn hem soetelijcken biddende, dattet sijn beliefte ware om die eere van haer ende tot die edelheyt van haer ouders regaert te hebben, ende dat hy in gheenderhande maniere en mochte eenich ambacht hanteren. Ende dattet haer veel liever ware hem te siene met die andere edele mannen ende baenreheeren van dat keyserlijcke hof familiaerlijcken te converseren ende gheselschap te houden.
    

  


  
    

  


  
    *     *
  


  
    *

    Hoe die keyser in dancke nam die edele manieren van Urbaen ende van Lucresse, sijn huysvrouwe, ende van die groote kennisse dye hy van henlieden nam om dat si by sijn palleys woonachtich waren, ende van het ghene dat dye patroon te doen hadde, den welcken si dat pavillioen ghegeven hadde.
  


  
    [23]
  


  
    

  


  
    Grootelijcken behaechden Urbaen die woorden van Lucresse, ende ghelijc si hem geseyt hadde, so dede hi. Ende niet langhe daghen en leden dat die keyser gewaerschout wert van die eerlijcke manieren, wesen ende goede manieren van Urbaen, werpende sijn ghesichte op hem met soo groote teederheyt van liefden dat hy in hem aenschouwende bycans schreyde, hem dunckende op sinen sone Speculo, die welcke weynich daghen daer te voren was in seer bitteren rouwe van hem van dit leven ghescheyden. Ende des te meer dat die keyser Urbaen besach, so veel te meer dochtet hem die waerachtighe ende puere ghelijckenisse van sinen sone te aensiene. Ende daeromme ende om zijn edele manieren nam hi in hem so groote liefde ende gratie dat hi gheen dinc ter werelt so lief en hadde dat hy hem ontseyt soude hebben.
  


  
         Ende Lucresse ter ander siden in een verscheyden camere hadde doen opsetten haer ghetouwen, op die welcke si constelijcken wevende ende arbeydende, maecte met haer handen een laken van goude ende van zijde, van so rijcke ende uutnemende schoonen werc dattet een wonderlijck dinck was te aensien.
  


  
    

  


  
    Ende die wijle dat si sulcken leven leyden, het ghebuerde dat eenen dach die patroon, ghenaemt Gheeraert, met sommighe sine ghesellen hen schip ghelaten hebbende, met sine gheghevenen pavillioen van Lucresse quam te Roomen. Ende dat tot sommighe cooplieden ghethoont hebbende, gheringhe den prijs die hy daer voor begheerde vercreech hy. Ende een meerder somme daer voor ghehadt hebbende dan hi meynde, al blijde met sine ghesellen tot sinen schepe keerde hy weder, die welcke van Gheerraert hoopten eensdeels van dit ghelt te hebben. Ende als zijn eyghen proper goet weygherde hi henlieden daer yet af te gheven. Ende si daeromme seer qualijck te vreden, schieden si ende tot den provoost van Roomen zijn si heymelijcken ghegaen. Ende daer nae by stijve belofte versekert, het welcke si deden, ende seyden hoe dat Gheeraert dickwils in Lavanten hadde met dinghen behoeffelijck ter wapenen gheseylt, “ende die selve vercocht ende vermanghelt met die vyanden van onsen keyser!” Het welcke hoorende, die provoost dede Gheeraert terstont te Napels vanghen, ende nauwe ghebonden dede hem tot Roomen brenghen, ende dat schip ende die ander goeden, ruerende ende onruerende, tot des keysers camer dede hijt altesamen verbueren. Ende daer nae van hem gheweten sonder pijne dit al warachtich te sine, was hy openbaerlijc by sententie gheoordelt ter eewigher ghevanckenissen.
  


  
    

  


  
    *     *
  


  
    *
  


  


  


  
    

  


  
    [Hoofdstuk 24]


    
      Hoe Blanditio ende sine ghesellen als ambassaten van weghen van die inwoonders van Parijs tot Roomen quamen, waer si van Lucresse bekent waren ende voor den keyser beschuldicht.
    


    
      [24]
    


    
      

    


    
      Elcken dach solliciteerde die keyser teghen den soudaen die passagie. Ende soo veel baenreheeren, capiteynen, knechten ende ambassaten quamen te Roomen dat si met grooter pijnen daer logieren mochten. Ende die bevreesde hier van ende droevighe Lucresse en wiste wat doen, duchtende ende in haer selven seggende: “Nu is den tijt ghecomen den keyser te doen blijcken my vanden soudaen die dochter te sine. Heylaes hoe ongheluckelijck sie ick mijn arme leven overgaen. Ist dat die liefde die hy tot Urbaen draecht dat hi hem niet tot medelijden en beweecht, ick en behoore hier inne van eenich dinck schultbaer ghepijnicht te sine, aengesien dat ick in my niet en ghevoele van soo vele ende alsulcke bedrieghinghen teghen sinen wille bedreven consenterende en hebbe gheweest. Ende ick sal my vervorderen alsoo seere als ick sal moghen tot hem te sine, mijn eere bewarende, onderdanich.”
    


    
      

    


    
      Ende een weynich daghen overleden, van delictatie ende welrieckende confitueren diemen in haer lant ghewoon was, presenteerde sy hem. Ende hy van dese seer blijde, die accepterende ende prijsende, bedanctese. Ende dit gheduerende, in weynich tijts gheeyndt dat rijcke goude laken wordet hem van haer eerwaerdichlijcken ghepresenteert. Die welcke als hy dat sach in hem behaghende, by groote verwonderinghe besach hijt ende prijsende die subtijle ende uutnemende wercken van alsoo constighe handen ghewracht te sine.
    


    
      

    


    
      Nu in middelen tijde dat den soeten tijt passeerde, van elck lant den keyser onderdanich oft gheallieert, veel ende menigherhande ambassaten van die ghemeynten hem presenterende, obligerende ende hen teghen den soudaen biedende te gaen, quamen in zijn hof. Ende by avontueren voor die wijste ende suffisanste waren Blanditio ende zijn broeders van weghen van die ghemeynte van Parijs ghesonden om met den keyser sprake te houden. Ende ’t en leden niet veel daghen dat Blanditio ende zijn broeders met sommighe ander cooplieden voor dat palleys van Lucresse, si zijnde in die veynster, passeerden. Ende si hen openbaerlijcken siende, met eenighen heymelijcken twist van ymaginatien waren van haer bekent. Ende terstont riep si Urbaen ende seyde hem, hoe dat voor haer veynsteren Blanditio ende die ander passerende, sonder van hen bemerckt te sine, hadde ghesien. Ende dat hy by heymelijcke middelen studeerde te weten die sake van haerder coemste, ende hoe langhe dat si te blijven hadden, dat in groote sorchvuldicheyt ende naersticheyt hi ondersochte dat te weten. Tot het welcke gaf die Fortuyne in weynich tijts soo openen wech, dat hi alle haer saken inder waerheyt wiste.
    


    
           Ende hy ende Lucresse veel ende menighe daghen met groote pijne ende twijfelachtighe ghedachten sochten si eenich middel te vinden om van Blanditio ende zijn broeders hen vyanden hen te moghen wreken sonder in perijckel van hen persoonen te sine. Eenen dach dan Lucresse Blanditio wederom siende lanckx der stadt om zijn ghenoechte hem te vermaken spaceren, ende haer ghedenckende ende niet sonder groote droefheyt hy die sake te sine dat si soo hooghen ende rijcken vrouwe was, seer cleyne ende catijvich gheworden. Ende alsoo al spijtich in een straffe stemme ende beroert schreyende seyde tot Urbaen: “Ist dat my moghelijcken is met mijn eyghen handen van dat ontfanghen onghelijck, ben ick ghesint teghen Blanditio in als oft eens deels mi te wreken!”
    


    
           Och hoe wel dese alsulcke woorden Urbaen behaechden, segghende tot haer:
    


    
      

    


    
      *     *
    


    
      *
    

  


  
    

  


  
    

  


  
    [Hoofdstuk 25]


    
      Hoe oft Urbaen, wat vertooninghen dat hy tot Lucresse doen can, en can van haer niet ghenemen oft doen vergheten die verbolghentheyt die si heeft teghen Blanditio ende zijn ghesellen.
    


    
      [25]
    


    
      

    


    
      “Seer edele vrouwe, inder waerheyt bekenne ick dat ghy hebt wettelijcke sake om u te bedroeven, ende men en soude moghen van onse vyanden soo groote wrake niet moghen nemen, si en waren van veel meerder pijnen weerdich. Maer om Gods wille, wederhoudt u van sulcke voornemen te willen volghen ende niet te willen sonder eenich profijt ende eere ons leven in die avontuere te setten! Ghy weet hoe veel die vyandighe Fortuyne ons wreet is gheweest ende hoe veel perijckeleuse accidenten teghen haren wille wy te boven ghegaen hebben, ende nu dunctse my veel meer dan den tijt voorleden van ons medelijdelijck gheworden te sine. Ende bekenne ende sie in wat liefde ende gratie wy by den keyser ghecomen zijn! Dan en wilt ghy selve die oorsake niet zijn van die selve liefde te verliesen ende van ons te setten in perijckeleusen weecken staet, daer wy nu in sekerheyt zijn. Ende God, kender van alle dinghen ende regeerder van hemel ende vander aerden, ende als seer rechtvaerdighe rechter, ghelooft ghy dat Hy die misdoenders niet onghestraft en laet ende dat die goede niet ongheloont blijven? Te dier saken laet ons henlieden in Zijn handen laten sonder daer meer op te dencken. Ende Hy als wetende den staet van onse saken, ick hope dat Hijse gheleyden sal tot een goet ende begheerlijck eynde.”
    


    
           Niet teghenstaende dese woorden soo was teghen Blanditio in Lucresse so seer ontsteken die barninghe van wrake dat weynich oft niet die voorschreven onderwijsinghen van Urbaen profiteerden, maer tot hemwaerts ghekeert seyde si hem: “Ist dat ick oyt eenighe gratie tot uwaerts verdient hebbe, also vele als ic can, bidde ic u dat ghi met die eerweerdichste ende eerlijcste middelen die ghi connen sult dat sonderlinghe vanden keyser begheert, ende dat hi door u liefde ende die mijne hem wil gheweerdighen met sommighe van zijn baenreheeren te samen met die drie ambassaten van Parijs te comen morghen vroech met ons gastghewijs eten. Noch anders en begheere ic niet dan dat die sien dat wi noch levende zijn, ende hoe groote gratie, liefde ende geloove die keyser tot ons heeft. Ende dit siende, Blanditio ende zijn broeders sullen alsulcke swaren lijden hebben ende die reste van hen leven in soo grooten vreese blijven dattet my bycans duncken sal van so grooten onghelijck eens deels by hen tot ons so onrechtelijck ghedaen ghewroken te sine.”
    


    
      

    


    
      Te dier tijt hadde si den moet also ontstelt ende ghesloten dat eer dan te blijven in een alsulcken bedroeft leven ende te siene haer vyanden in alsoo groote welvaert ende van haer goeden soo triumphantelijck glorieren, van haer in d’avontuere vander doot te stellen om van hen te doene wrake ende executie.
    

  


  
    

  


  
    *     *
  


  
    *
  


  


  
    

  


  [Hoofdstuk 26]


  
    
      Hoe Urbaen door den raet van Lucresse den keyser te gaste noode, daer si Blanditio van sine groote verraderije beschuldichde.
    


    
      [26]
    


    
      

    


    
      Urbaen, hoorende het ghene dat Lucresse te voren gheseyt hadde, dien selven dach met den keyser te spreken sochte plaetse ende tijt, ende in soeter manieren, eerwaerdelijcken van weghen van Lucresse, ten noenmale al blijdelijck voor des anderen daechs tsnoenens noode hi hem. Tot den welcken hy al bereyt sijnde, antwoorde hem gracelijcken. Ende die nieumaren tot Lucresse ghebracht, hier af seer wel te vreden, si gaf haer terstont met haer dienaers ende ander [...] dinghen ordinerende ende ghebiedende, studeerde si hoochmoedelijck te malijcken behoefde. Ende der selver ghelijck alle dinghen behoeflijc tot den banckette ordineerde si ten eynde dat ter ghesetter uren al des morghens overvloedelijck bereet waren het ghene dat tot sulcken ende so grooten heere behoorren.
    


    
      

    


    
      Ende aldus des anderen daechs navolghende Blanditio ende zijn broeders te samen met menighe ander baenreheeren tot dat palleys van Lucresse quamen om met den keyser te eten, die welcke van die goedertieren ende gracelijcke Lucresse was in seer grooter eerwaerdicheyt ontfanghen, tot hem segghende: “Och boven al hoochweerdige ende mijnen bysonderen heere, nae dat van u soo veel ende soo groote duecht my ghegont is, dat is te weten dattet u believe mi ende mijn huys met uwer hoocheyt ende teghenwoordicheyt te besoecken, ende van eere ende vermeertheyt mach ick my meer dan een ander verblijden, ende van nu voortaen en souden my gheen soo quade effecten oft onghelucken connen vervolghen tot mijnre begheerten dan dat hier op denckende, ic en blijve seer wel te vreden. Ende al en zijn die dinghen niet soo keyserlijcken gheoordineert als het tot uwen gracelijcken moet toebehoort, soo sal u nochtans ghelieven mi eens voor gheexcuseert te houden, aenghesien dat ghi weet dat ghemeynlijcken die vrouwen zijn dat meeste deel van weynich verstants beghift.”
    


    
           Tot die welcke die keyser antwoorde dat datte in haer niet en scheen. Ende dat het ghene dat by haer gheordineert was, en mochte gheen ghebreck van eere navolghen. “Ende al waer hier inne,” seyde hy, “eenighe faulte, het welcke ick niet en gheloove, si en mochte soo groot niet zijn dat alleenlijc met uwe teghenwoordicheyt en soude lichtelijcken uutghedaen zijn.”
    


    
           Ende met dese ende dier ghelijcke woorden was daer na dwater tot die handen ghegheven.
    


    
      

    


    
      Ende eerst woude die keyser dat aen een cleyn tafelken aen d’een side Lucresse by hem sitten eten soude, ende alle die andere aen die ander tafelen na haren staet na die ordinantien hen setten. Ende bycans scheent tot Blanditio, als oft hy droomde, Urbaen ende Lucresse te herkennen, maer niet dat hy gheloofde van henlieden herkent te sine. Ende met dese herde ende sware ghepeysen weynich oft niet etende versuchte hy, ende alree met vreesen bevanghen aensach hy zijn broeders, die welcke van alsulcke droevighe ghedachten ooc bevangen waren. Och hoe gaerne souden si, hadden si ghemackelic ghemoghen, sonder oorlof te nemen, te dier uren die vlucht ghenomen hebben.
    


    
           Aen d’ander side die keyser etende, dachte op die uutnemende schoonheyt van Lucresse ende op haer schoone ende playsante manieren ende coninclijc ende enghelijc wesen ende op haer soete ende ghenoechlijcke woorden te samen ende duysentich ander duechden die ghe[v]oechelijcken in haer ghesien waren. Ende in hem selven denckende seyde: “Dese en behoort anders niet dan edel te sine ende van edel bloet inde werelt ghecomen.”
    


    
           Ende na dat het bancket gheeyndt was ende die tafelen alomme opghenomen zijnde, die keyser na Lucresse hem keerende, in sulcker manieren sprekende seyde: “Het zijn veel daghen, seer weerdighe vrouwe, dat ic van menighen versekert ben, ende van uwe edele vermaertheyt ende van uwe sonderlinghe duechden, dat ghy handelijcken werct. Ende nu sie ick ende bekenne u van veel meerder lof weerdich te sine dan mijn vermoeyen als doen imaginerende extimeerde, ghelijck als die warachtighe effecten opentlijc ende teghenwoordelijck dat betoonen. Ende weet dattet my seer aenghenaem zijn soude te weten van waer ende van wien ghi ghesproten zijt. Ende der selver gelijcken, ooc van Urbaen het sine geslachte ghewaerschout te sine, soude ick seer groot behaghen hebben, u te kennen ghevende dat hijse inden eersten ende zijn ander ouders tot dat derde graet in eere ende welvaert woude onderhouden.”
    


    
           Die welcke dat hoorende, onverhoets gheseten zijnde, stont op ende voor hem op haer knien ghesedt al bevende in groote tranen haer spreken veranderdese, aldus seggende: eerst eer si eenich ander woort seggen woude, van sonderlinghe gratie voor een warachtelijcke ghelofte hebbende sine trouwe dat van alle het ghene dat teghen hem ende van zijn keyserrijck by haer oft by Urbaen bedreven ware, hy henlieden vrylijcken verghiffenisse verleende. Ende hy dan hoorende dat eynde, dat si des eens deels verdienen souden. Ende hy seyde dicwils tot haer dat si opstaen soude, ende si dat niet doende, namse byder hant, ende vander aerden op haer voeten gheheven hebbende, in een blijde aenschijn half lachende antwoorde hy haer dat hi gheen dinc ter werelt niet en soude connen imagineren, hoe swaer dattet hem oock ware, dat stercte mocht hebben die liefde te veranderen ende dat gheloove, dat hy teederlijcken in hem ghestelt hadde. Ende dat hy haer die beloofde trouwe gaf, ende niet van dese sake alleene, “maer oock al hadt ghy my uut dat keyserrijck willen verdrijven, sonder eenich ontsegghen soude ict u vergheven.”
    


    
           Ende si doen wat versekert, met een blijde aensicht luydelijc seyde hoe Blanditio ende zijn broeders hadden Urbaen in Lavanten tot den soudaen voor Speculo gheleyt. Ende hoe die soudaen haer vader was, ende die middelen ende die manieren ende hoe door bedrieghinghen si van Urbaen ghetrout was. Ende vanden gheroofden schat, ende hoe si twee ende haer voester aen die clippe ghelaten waren, ende die oorsake van ontcomen te sine, al van punte te punte vervolghende vertelde sijt hem.
    


    
           Die keyser dit hoorende, hem dochte bycans dat hi droomde, ende al verbaest zijnde van tghene dat si seyde, van Blanditio vraechde hy oft dit waer was. Die welcke dat gheleden hebbende, badt hem verghiffenisse. Maer dat en holp hem niet, want hy ende zijn broeders waren straffelijcken ghevanghen ende in die selve ghevanckenisse daer Gheeraert was, nauwelijcken ghesedt.
    


    
      

    


    
      Van die vreemde sake ende nieuwe gheschiedenisse was die keyer seer in hem selven beroert. Ende diversche imaginatien op die vrouwe ende Urbaen hadde hy in zijn ghedachte. Maer so groot ende teeder was die liefde die hy tot Urbaen door dat ghedencken op Speculo hadde oft droech, dat hi tegen hem en mocht geensins den moet hebben hem te vergrammen noch van Lucresse hem te wreken, bekennende haer niet schultbaer hier af. Ende oock die beloofde trouwe ende haer edele duechden ende fraeye manieren hadden hem soo bevanghen dat van een volmaecte ende goede liefde meer dan eenighe ander vrouwe eerwaerdichlijcken beminde hy haer. Ende Urbaen teghenwoordich sulcke woorden sprekende, seyde hy haer:
    


    
      

    

  


  
    *     *
  


  
    *
  


  


  
    

  


  
    [Hoofdstuk 27]


    
      Hoe die keyser Lucresse vertrooste, ende hoe die patroon die Lucresse verlost hadde, quam voor den keyser ghetuyghen die misfortuynen van Urbaen ende van Lucresse.
    


    
      [27]
    


    
      

    


    
      “Beminde jonckvrouwe, het verdriet my. Oock beclage icx my ghenoech dat vanden soudaen, mijnen principalen viant, ghi die dochter sijt ghewonnen, aenmerkende die dootlijcke oorloghe ende die groote heyrcracht teghen hem bereyt door den haet ende quaden wille die ick hem veel jaren met redene ghedraghen hebbe ende noch draghe. Ende als vyant van alle mijn welvaert ende eere, van hem sal ick soecken my te wreken. Ende ghy met uwen Urbaen moecht versekert ende sonder vreese hier blijven. Ende wil dat van die principaelste ende liefste vrienden die ick hebbe, ghi int ghetal van die gherekent zijt.” Ende vervolghende van goet in beter: “Ick sal u eerwaerdichlijcken in hooghen staet seer gheluckelijcken verheffen. Ende ware van Urbaen die vader, broeder oft andere ouders levende ghebleven, dattet u believe my te segghen, ten eynde dat des te meer om uwe eere icse mach in haren noode ende ghebreken bystaen.”
    


    
           Urbaen hebbende die ooghen in d’aerde beschaemt, seyde hem te sine die sone van eenen weert van leeghe conditie ende van snooden gheslachte.
    


    
           Die keyser en liet daeromme niet, hi en ontboot te seggen by eenen sinen bekenden tot den weert dat hy tot hem quame.
    


    
      

    


    
      Ende binnen middelen tijt dat dese dinghen gheschieden, den ghevanghen Gheeraert van punte te punte wist die sake van die ghevanckenisse van Blandicio ende hoe grooten liefde die keyser tot Lucresse droech. Ende dit hoorende, blide zijnde van sulcke nieumare, bi eenen heymeliken bode dedet henlieden weten dat een lange gevangen gehouden, woude een heymelijcke sake vanden soudaen verclaren, de welcke van noode was te openbaren. Die welcke woorden van hem gehoort hebbende, deden si hem onder sekere ende goede bewaringe comen. Ende als hem Lucresse sach, eerlijcken, bycans screyende ende van hem medeliden hebbende, omhelsdese hem. Ende die sake waeromme dat hy so catijvichlijcken in die ghevanckenisse ghehouden was, vraechde si hem. Doen heeft Gheeraert tegenwoordich den keyser hoe ende waeromme hy van zijn ghesellen beschuldicht hadde gheweest, al schreyende van punte te punte verclaert. Ende alree hadde die keyser van Lucresse gheweten hoe Gheeraert die oorsake gheweest hadde van haerder verlossinghe, als si in die clippe van Blandicio ghelaten waren. Vanden welcken hi met zijn broeders alree die leden met vier paerden behoorden ghetrocken te sine, anders dat Lucresse door gratie woude dat si haer catijvich ende snoode leven inde eewige ghevanckenisse door die minste wreetheyt souden eynden.
    

  


  
    

  


  
    *     *
  


  
    *
  


  


  
    

  


  
    [Hoofdstuk 28]


    
      Hoe die weert, die gheachte vader van Urbaen, beleet dat hi die vader vanden voorscreven Urbaen niet en was, ende hoe Silvestre, zijn moeder, haer liet kennen voor den keyser, vanden welcken si te voren den voorscreven Urbaen int bosch ontfangen hadde.
    


    
      [28]
    


    
      

    


    
      Ende Gheeraert zijnde alree door goede gratie vanden keyser verlost, quam in die sale al vervaert ende bevreest den ouden weert. Tot den welcken die keyser seyde dat hy door die eere van Lucresse ende van Urbaen, sinen sone, zijn snoode ambacht laten wilde. Ende hi soude hem voorsien van een ander maniere van leven ende in minderen arbeyt ende tot meerder profijt by Urbaen, in manieren dat hy hem eerweerdichlijck soude moghen onderhouden. Tot den welcken al bevende die oude weert antwoorde dat in alle den tijt van sinen leven hy gheenen sone ghehadt en hadde, maer als zijn eyghen sone van die gheboorte van Urbaen hadde hy hem opghevoet om die liefde van zijn moeder, die welcke soo vol eeren ende goede vermaertheyt was, datmen nauwelijck sulcx en soude moghen vinden.
    


    
           Ende dit hoorende, Lucresse ende Urbaen hadden daer af so groote wonder, ghelijck als die ghene die gheloofden dat hi van hem die vader was. Ende die keyser weder tot Urbaen ghekeert, seyde oft hi oft Lucresse wisten oft hy doot oft levende ware die hem ghewonnen hadde, dat zijt hem deden weten. Tot den welcken Urbaen noch al verbaest seyde dat hy gheenen anderen vader en wiste noch en kende dan den weert. Ende dat hy altijt tot nu al teghenwoordichlijck gheloofden van gheenen anderen, maer van hem die sone te sine, ende dat zijn moeder hem hadde voor sinen waerachtighen vader den weert gheassigneert.
    


    
           Dit dochte den keyser wat vreemts zijn, ende badt hem dat hy haer dede, om hier af die waerheyt te verclaren, voor hem comen. Die welcke niet seer verre sijnde, met die oude voester quam vrylijcken tot hem.
    


    
      

    


    
      Nu was dese Sylvestre, moeder van Urbaen, een seer frissche vrouwe ende van so groote schoonheyt ende looflijcke manieren beghift dat niet teghenstaende dat si int bosch opghevoet was, niet te min op alle goede plaetsen mocht si eerlijcken haer vertoonen ende compareren. Si dan voor hem gheknielt sijnde, die ooghen nederwaerts ende beschaemt, vraechde hem wat zijn edele ende hooghe heerlijcheyt van haer hebben woude. Ende die keyser haer alree hebbende doen opstaen seyde haer dat in gheender manieren by haer die waerheyt
    


    
      van tgene dat hi haer vragen soude, hem niet ontseyt en soude wesen, dat is te weten oft Urbaen haren eygen sone ware ende wettelijcken aen haer ghewonnen. Ende van wien ende waer die vader was, dattet haer beliefde hem warachteliken te vertellen.
    


    
           Daer op si soet ende gracelijck in grooter eerwaerdicheyt bevreest antwoorde: “Ick sijnde eenen dach buyten Roomen binnen die foreesten in een huysken woonende, ende vertoevende die mijne seer beminde moeder, snellijcken quam daer onversiens eenen seer schoonen jonghelinck met dat hooft van een everswijn, na mijnen duncken een weynich daer te voren van hem ghedoot. Ende ist dat zijn woorden mi niet en loghen, menichmael hi mi versekerde te sine die principael gouverneur van die ghene die in u hof waren. Ende met schoone woorden onder den naem van trouwen woude hy hebben van my het welcke ick meer dan die doot ontseyde. Ende by mijnen wille van hem niet meer toe ghesproken te sine, uut mijn cleyn huysken loopende greep hy mi. Ende perfortse mijne maechdom was van hem roovelijcken ghevioleert by sulcker manieren dat Urbaen van hem ende van mi teghen mijnen wille ghewonnen wert ende gheboren.”
    


    
           Ende Silvestre segghende dese alsulcke woorden, die keyser bycans schreyende besachse in dat aensicht. Ende om noch versekerder te sine van het ghene daer hy alree wel af versekert was, vraechde haer oft si door liefde oft door loon eenighe ghifte van hem ontfinck. Die welcke antwoorde: “Jae,” ende si tooch uut haer borsse den costelijcken ende rijcken rinck haer ghegeven, die si in zijn handen leyde seer eerwaerdelijcken. Die welcke dien ghesien hebbende, bekende hijen terstont, ende met openen armen liep hijse eerlijck omhelsen, tot haer segghende:
    

  


  
    

  


  
    *     *
  


  
    *
  


  


  
    

  


  
    [Hoofdstuk 29]


    
      Hoe die keyser wederomme kende Silvestre te sine zijn warachtighe huysvrouwe ende moeder van Urbaen, ende van die groote blijschap ende feeste die doen in alle dat hof bedreven was, waer door si alle daer nae eerweerdelijcken leefden.
    


    
      [29]
    


    
      

    


    
      “Seer ghetrouwe vrouwe, ic ben die ghene die door te seer bernende liefde tegen uwen wille u vervolchde ende mijn begeerte vercreech. Ende nu ist tijt dat ghy van allen uwen arbeyt gheloont wort, ende van uwen maechdom van my besmet, ende van u langhe ende pijnlijck leven. Ende om deswille dat ick hier af die oorsake gheweest hebbe, wil ick die ghene zijn die gratie ende weerdighen loon eerwaerdichlijcken u weder gheve.”
    


    
           Ende dit gheseyt hebbende, inde teghenwoordicheyt van veel baenreheeren ende ridders met dien selven ghedenckelijcken gouden rinck ende ghetuyghe vander liefden troude hijse blijdelijcken, ende voor sine wettelijcke ende lieve vrouwe, si alree keyserinne gheworden, ontfinck hijse. Ende daer nae sinen Urbaen omhelsende ende druckende, en mocht hem niet versaden hem aen te sien, ende die sine Lucresse, als een seer waerde behoude dochter eerde hy seere. Ende den ouden weert was groot goet ghegheven, ende den patroon Gheeraert was sonder yet te ghebreken alle zijn goet wederomme ghekeert. Ende tot den eenen ende tot den anderen was soo goede provisie ghemaect dat door overvloedicheyt van rijckdommen in weynich tijts daer nae si hen ambachten verlieten. Ende Blanditio ende sijn broeders nae haer quade vercreghen ende verloren goeden, in die nauwe ghevanckenisse door seer deerlijck ende catijvich leven eynden si haer daghen. Ende die keyser met Sylvestre keyserinne ende met Urbaen ende Lucresse tsamen, die voester, verselschapt van zijn baenreheeren in zijn conincklijck palleys waren in seer grooter feesten, ende daer open hof houdende by den tijt van veel daghen in grooter miltheyt hen feesterende.
    


    
      

    


    
      Ende alree wast door alle zijn keyserrijck doen weten dat een yeghelijck die wapenen latende souden wederomme in hen landen keeren, hen te kennen ghevende dat in grooter vrientschap ende maechschap met den soudaen warachtighen pays ghemaect was ende met hem overcomen.
    


    
      

    


    
      Ende by dese sulcke maniere die keyser, Urbaen, Lucresse ende Silvestre, die keyserinne, seer hoochlijcken alle te samen dominerende, seer gheluckich eynden si in die laetste ouderdom haer daghen in liefden, ghenoechte ende ruste. Ende nae die doot van Frederick was Urbaen ghecroont keyser van Roomen in sijns vaders stede.
    


    
      

    


    
      F  I  N  I  S .
    


    
      

    


    
      Hier eyndt die historie van Urbaen, sone vanden keyser Barberousse, ende van die schoone Lucresse, dochter vanden soudaen van Babilonien, nieuwelijck ghetranslateert uut den Franchoyse, in Duytsch gheprint.
    


    
      

    


    
      Gheprint t’Hantwerpen op die Camerpoort brugghe in Den schilt van Artoys by die weduwe van Jacob van Liesveldt, int jaer ons Heeren .MCCCCC. ende .LVIIJ.
    


    
      

    


    
      *     *

    [Colofon]


    
      Colofon
    


    
      

    


    
      Kritische editie van
    


    
      Een schoone historie van Urbaen,
    


    
      zoals bewaard gebleven in de druk van
    


    
      de weduwe van Jacob van Liesveldt,
    


    
      Antwerpen 1558
    


    
      [Library of Congress, PQ4275.U7 D8 1558 (Rosenwald Collection)]
    


    
      

    


    
      en in de brontekst:
    


    
      Urbain le mescongneu filz de l’empereur Federic Barberousse,
    


    
      zoals bewaard gebleven in de druk van
    


    
      Claude Nourry, dict Le Prince
    


    
      Lyon z.j. [ca. 1533]
    


    
      [Bibliothèque nationale de France, département Réserve des livres rares, RES-Y2-781]
    


    
      

    


    
      bezorgd door dr. Willem Kuiper,
    


    
      Leerstoelgroep Historische Nederlandse Letterkunde UvA
    


    
      collatie drs. Hella Hendriks
    


    
      

    


    
      Amsterdam 2013.
    


    
      

    


    
      Bibliotheek van Middelnederlandse Letterkunde

